
        
            
                
            
        

    
	Дашдоржийн НАВААНСҮРЭН

	 

	УУЛЫН НУУЦ

	 

	“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн 
“МОНГОЛ ТУУЖ” номоос

	Энэхүү "монгол тууж”-ийг олон улсын "шинэ ертөнц” цувралаар хэвлэв.

	 

	МОНГОЛ ТУУЖ

	 

	Улсын хэвлэлийн газар

	Улаанбаатар

	1988

	 

	"Монгол тууж" хэмээх энэ номд орчин үеийн монголын утга зохиолын ахмад, дунд, залуу үеийн төлөөлөгчдийн түүх хувьсгалын болон орчин үеийн сэдвээр бичсэн арван гурван тууж оржээ. Эдгээр туужид монголын жирийн ажилчин, малчин сэхээтний бүтээлч үйл ажиллагаа, тэдний ирээдүйд тэмүүлсэн хүсэл эрмэлзэл, ажил амьдралд нь гарч байгаа зөрчил маргаан, түүнийг хэрхэн давж байгааг уншигчид баатруудын нь сэтгэлзүйн өрнөл, хөгжил хөдөлгөөнөөр нь дамжуулан үзэж мэдэх болно.

	 


Дашдоржийн НАВААНСҮРЭН

	 

	УУЛЫН НУУЦ

	 

	I. Тайван амьдралын сүүлчийн өдрүүд

	 

	Сэнгэнэсэн агаар хамар руу үе үе үлээнэ. Яасан сайхан юм бэ? Дотор овоо уужирлаа. Хаана байгаа юм бол? Нэг газар хэвтэж байх шиг. Духан дээрээс нэг юм дараад байна, юу юм бол? Хүнд гэдэг нь, бас хүйтэн, нойтон хаашаа эд вэ? Хүйтэн хумстай нэг амьтан дух самардаад уналаа. Ашгүй, өнөө хүнд гайхлыг чинь шүүрээд авчихлаа. Толгой жаал хөнгөрлөө. Удалгүй түрүүчийнхээс бүр хүйтэн, хүнд юм дахиад авлаа. Өнөө сэнгэнэсэн сайхан агаар яачхав аа? Салхи эргэж байгаа юм болов уу? Бас л дотор бачимдлаа. Эзгүй хээр, бөөн махчин амьтны дунд хүлэгтэй хэвтэж байгаа бололтой. Хүнд, хөнгөн хөлтэй зөндөө амьтан тойроод хөлхөөд байна. Өнөө хүйтэн хумстай амьтан алга аа. Духан дээр дараад байгаа энэ хүнд юмыг шүүрээд өгөөсэй. Нэг амьтан гарыг минь угзарлаа. Ширүүн хэлээрээ долоосноо чимхийлгэлээ. Хазав уу, хатгав уу, нэг л юм боллоо. Нэг их өвдсөнгүй жижиг амьтан юм даа. Чих уурын тэрэгний яндан шиг сүрхий дүнгэнэснээ шуугиад явчихлаа. Тор тор гэх чимээ сонстлоо. Тор тор гээд ойртоод ч ирэх шиг, холдоод ч явчих шиг. Чимээ тодроод л байна. Шовх өсгийтэй гуталтай хүний хөлийн чимээ шив дээ. Лав л эзгүй хээр байгаа юм биш байна. Байшинд байгаа юмаа даа. Миний хавьд олон хүн байгаа бололтой. Шажигнадаг гуталтай нэг хүн дөхөөд ирлээ. Духан дээрх юмыг авлаа... Дахиад өөрийг тавилаа. Ямар нэг хүйтэн нойтон биетэй амьтан дараад байгаа юм биш байна. Хүйтэн жин л сольж тавиад байгаа юм байна шүү дээ. Дуугарах тэнхэл алга хоолой ч хатжээ.

	Хүмүүс шивнэлдэх сонстож байна. Яриа нь ойлгогдохгүй хий л дүнгэнэнэ. Дуу чимээ бүр л тодорч байна. Юу гэнэ вэ.

	Одоо нэг тариа хийгээдэх гэх шив. Нээрэн тариа хийлээ. Нүдээ арай гэж нээтэл хавтгай цагаан юм дараад авах шиг боллоо. Дахиад л хав харанхуй болчихлоо. Дуу чимээ гарсангүй, намайг ямар нэг юм няц дарсангүй. Хэсэг болоод дахин нүдээ нээлээ. Өнөө цагаан юм байж л байна. Хараад л байлаа. Хэвдээ л байна. Байсаар байтал байшингийн тааз. боллоо. Говийн усан зэрэглээ шиг хүмүүс сүүмэлзэн сүүмэлзсээр тодорлоо. Цөм цагаан хувцастай юм. Би эмнэлэгт байгаа юм байна. Хүмүүс танигдаж байна. Гэргийгээ олж харлаа. Хонгор үрсийн минь ачит эх, энэрэлт гэргий минь доголон нулимстай зогсож байна. Дулмаа минь ойртон ирлээ. Зөөлөн цагаан гараараа толгойг минь иллээ. Их л сэтгэл хөдөлж байгаа бололтой. Доголон нулимсаа арчлаа. Инээмсэглэлээ. Хорин таван жилийн өмнө Арвын клубт олон нийт дээр анх уулзахад яг ингэж инээмсэглэж билээ. Жижигхэн биетэй цовоо бор охины тэр инээмсэглэл миний сэтгэл зүрхэнд мөнхийн зул асааж насан турш тэтгэн тэнхрүүлж байгаа юм. Дулмаа минь намайг дандаа энэ инээмсэглэлээр угтаж сэтгэл зүрхийг минь баясган хүч сэлбэдэг билээ. Энэ инээмсэглэл над алаг үрс, амьдрал жаргал, цэнгэл баясгалан авчирч өгсөн юм. Би ядрал зүдрэл, уйтгар гуниг бүхнээ энэ инээмсэглэлийг хармагц мартдаг билээ. Энэ удаа ч бас тэглээ. Би гэж тун хувь заяагүй амьтан. Ертөнцийг бүхлээр нь баясгах эх хүний магнай тэнүүн мишээлийг уйтгар гунигийн хар нулимсаар сольж сэтгэлийн зовлонд унагах гэж.

	Би ер нь хэдий хэр удаан зовоосон бол? Аль хэр удаан хэвтсэн юм бол? Өнөөдөр хэдэн бол? Бие мууддаг чинь хэзээ билээ? Наймдугаар сарын арван шиг санагдана. 

	Орой хурал эхлэх үеэс бие нэг л хачин оргиод байн байн нүд эрээлжилж, дотор муухай болоод байсан. Эхлээд төмрийн бал шиг юм, дараа нь цус амтагдаад унасан. Шүд зууж байж хурал тараагаад гэртээ ирсэн. Согтуу хүн шиг гуйван дайвж орж ирэхэд хүүхдүүд маань нам сайхан унтаж, Дулмаа минь намайг инээмсэглэн угтсан.

	— Миний өвгөн яасан орой ирэх юм бэ? Ядаж хоол ундаа идэж уугаад сууж бай л даа. Царай чинь нэг л бишдээд байх юм. Цаана чинь гал дээр хоол бий, халуун саванд цай бий. Өвгөн нь босох уу? гэхэд нь би хариу хэлэх тэнхэлгүй учир хэрэггүй гэж дохисон. Тэгээд гайгүй болохыг хүлээж хэсэг суув. Бүр дордоод байв. Дулмаа минь ч мэдээд босоод ирсэн. Толгойг минь мөн л ингэж илсэн. Дотор муухай болоод юу юугүй бөөлжих гээд явчихлаа. Хамаг бие сул боллоо. 

	— Бөөлжих нь гэнгүүт огиуллаа. Дулмаа минь айж сандарч арга чаргаа барж харагдсан. Хүмүүс ч бужигнаж эхэлсэн. Дараа нь юу болсныг бүү мэд. Хэдий хугацаа өнгөрсөн юм бол. Дулмаа минь халбагаар уух юм өгч тун өрөвдөлтэй харагдана. Нүд нь бөлцийчхөж, их уйлсан бололтой. Би гэргийдээ тал өгөх гэж инээмсэглэх гээд чадсангүй ярвайжээ. Нэлээд боллоо. Овоо л болж байна. Хүмүүс цөөрөв. Дулмаа дэргэд сууж гарыг минь барив. Хуруу гарыг минь илж атгаж ажиллуулж байна. Би ч хайрт хүнийхээ халуун гарыг атгав.

	Аймгийн больницод1 хэвтэж байна гэж бодож байлаа. Тэгсэн чинь үгүй байжээ. Өнөө өглөө түргэн тусламжийн онгоцоор ирээд хотын эмнэлэгт хэвтэж байгаа юм байна. Хүүхдүүд эмэг ээжтэйгээ үлдсэн гэнэ. Эмч их ярьж ядрааж болохгүй тайван байлга гэсэн. Миний өвгөн жаахан амар. Өвгөн нь дэргэд чинь байна гээд Дулмаа минь өнөө сайхан инээмсэглэлээрээ инээмсэглэв. Би ч үнэндээ их ядарчээ. Нүдээ анилаа. Эмч сувилагч хүн бүр намайг дахин цус алдах бий гэж их болгоомжилно. Гурав хоног хөдөлгөөнгүй хэвтүүллээ. Янз янзаар шинжлээд л байна. Хоол унданд тун дургүй. Нойр хулжина. Жаахан зүүрмэглэвэл эс бусын юм зүүдэлж хар дарна.

	Заримдаа аймаар муухай юм зүүдэлнэ. Дөрөв дэх хоног эхэллээ. Сувилагч нар гудмаар гүйлдэх. хөлийн чимээ намдлаа. Дулмаа минь намайг энхрийлэн асарч дэргэд байнга байна.

	Тэр минь олон шөнө нойргүй их л ядарчээ. Сандлаа оронд минь ойртуулаад суулаа. Би нэг гараа мөрөн дээр нь тавьж хилэн хар үсийг нь илж байтал Дулмаа минь орны ирмэг духаараа түшээд дуг хийлээ. Би бодол бодон хэвтэв. 

	Хорооны клубт кино үзээд гарлаа. Хүмүүс тал тал тийш явна. Намайг хашааны хаалгаар гарч ирэхэд хаалган дээрх том чийдэнгийн гэрэлд сувдан сам хатгаж минжин малгай хазгайдуухан өмссөн нэг хүүхэн зогсож байгаа харагдлаа. Хажуугаар нь өнгөртөл сайх хүүхэн зам хэцэж ирээд,

	— Хүн гуай та намайг жаахан дөхүүлээд өгөөч гэв. Шөнийн харанхуйд бүсгүй амьтан ганцаардаад айж байгаа юм байх гэж бодоод

	— Танайх хаана вэ? гэж асуув. 

	— Таван гудамжид гэж бүсгүй хариуллаа. Би бүсгүйг дөхүүлж өгөх боллоо. Хоёулаа инжээний гудамжаар таван гудамжийн зүг явлаа. Өнөөх бүсгүй намайг сугадаж аваад хээв нэг алхлаа. Яасан нүүрэмгий бүсгүй вэ? Сүрхий гал амьтан байх нь ээ гэж бодлоо. Бид хоёр явсаар том цэнхэр хаалганы дэргэд ирлээ. Царайлаг, бас эелдэг зантай, овоогоос овоо бүсгүй байв.

	— Манайх энэ дээ. Ороод гар л даа, ах аа гэв. Гэртээ дөхүүлж өгсөн, бас эс бусын юм яриагүй болохоор баярлаж дээ гэж саналаа. Намайг татгалзсаар байтал бүсгүй чирэх нь холгүй авч орлоо. Ганцаараа суудаг юм байна. Нэг өрөөний цоож тайлж оров. Тохитой айл байв. Над сандал өгч суу гэв. Сувдан сам, минжин малгайгаа тайлж цэмцийтэл зассан орны дэрэн дээр тавиад би ээжийнхээс цай аваад ирье гээд гарлаа. Хаалгыг гаднаас нь цоожилчихлоо. Яаж байгаа юм бол доо. Гэртээ хүн ирснийг аав ээждээ мэдэгдэхгүй гэж ингэж байгаа юм байх. Тамхи татаж хүлээж суув. Арслантай хоёр авдар дээр ижил хоёр хоёр чемодан давхарлаж голд нь том толь, хоёр талд нь шилэн гуутай зураг тавьжээ. Байшин дотор цэвэр цэмцгэр, бүсгүй ирэхгүй л байна. Нэлээд удлаа. Тамхины гал орны урдах хивсэн дээр унав. Унасан галыг унтраах гэж тонгойтол орон доогуур нэг сүрхий аймаар юм харагдах шиг боллоо. Тэгтэл өвгөөн сэр сэр гэж Дулмаа минь сандарч байна. Би цочин сэрлээ. Дулмаагийнхаа үснээс яг зуурсан байв. Сэрснээс хойш тэр мухар толгой нүдэнд үзэгдэх шиг болоод байв. Зүүд гэж мөн хачин шүү. Тэр шөнөдөө дахиж нүд аньсангүй. Өглөө нь Дулмааг эмч дуудлаа. Дулмаа удаж удаж их л зовуурьтай ирэв.

	— Өнөөдөр мэс засал хийх гэнэ. Мэс засал хийхгүй бол болохгүй гэнэ. Бидний зөвшөөрөл хэрэгтэй юм байна. Яадаг юм билээ гэж эргэлзэн дуугарав.

	— Түргэн л эдгэрэхийг бодъё. Нэгэнт л тийм шаардлагатай юм бол хийлгэе гэж би эрс хэллээ. Мэс засал санаснаас удаж түдсэнгүй. Амжилттай сайн болсон гэнэ. Өвчнийг нь авчхаж гэнэ. Тайван бай гэж эмч зарлиг буулгажээ. Өвчтэй хүнд эмчийн зарлигаас хатуу юм хаана байх вэ. Үг дуугүй л дагаж гарлаа. Аюулт өвчнөөс ангижирсан гэхээс бөөн баяр. Хагалгааны шарх түргэн эдгэрч байна. Нойр хоолонд ч овоо. Босоо дэртэй өндийж суудаг боллоо. Бушуухан эдгэн гарахыг хүсэхээс өөр юу байх вэ. Бие овоо наашлаад ирэхээр юм юм л бодогдоно. Юуны түрүүнд хүүхдүүдээ санаж, яаж байгаа бол? гэж зовох боллоо. 

	 

	II. Цөм хуйвалдлаа гэж үү

	 

	Бие түргэн тэнхэрч өгөхгүй нэг л шаналгаатай. Босож явдаг боллоо. Дулмаа өдөр шөнөгүй сахихаа болив. Өдөр бүр л ирнэ. Намайг эдгэрч байхад Дулмаа нэг л уруу байна. Хэзээний л гүн бодолд дарагдсан нүдийг нь нулимс бүрхсэн байна. Би гайхаад гайхаад учрыг нь олохгүй боллоо. Миний өвгөн яагаа вэ? Бие чинь өвдөө юү, энэ тэр гэж асуухаар:

	— Зүгээр л эс бусын юм бодоод. Чамайгаа сэхэхгүй нь үү гэж их айсан шүү гэнэ. Өнөө сайхан инээд нь ч нэг л хуурамч юм шиг болж. Албаар нэг муу мушилзана. Хүнтэй л уулзвал уйлчихсан байна. Намайг орхиж явах тун дургүй. Орой бүр л

	— Миний өвгөн оройтчихлоо, явж амар гэж байн байн шаардуулж байж явна. Өглөө ирэх бүрдээ онцгой ажиглана.

	Тэгээд урт урт санаа алдана. Надаас л нэг юм нуугаад байх шиг.

	— Чи надаас нэг юм нуугаад байна. Юу юм бэ хэл л дээ гэхэд

	— Чамаасаа хэзээ юм нууж байлаа. Юугаа ч нуух вэ гэж арай ядан хэлнэ.

	Дулмаа нэг өглөө ирэхдээ

	— Манайх хотод суух боллоо. Байр өгсөн. Өвгөн нь хоёр гурав хоногоос харьж нүүж ирэх үү дээ гэв. Энэ мэдээ над хачин сэтгэгдэл төрүүллээ.

	— Чи хотод суулгаж өгөөч гэсэн юм уу, аль дээрээс шийдээ юү? гэж намайг асуухад Дулмаа юу гэж хэлэхээ олохгүй их л тулгамдлаа.

	— Чамайг лав л хавар хүртэл эмнэх юм байх. Тэгэхээр хагас нь хөдөө яаж байх вэ. Би өөрөө гуйсан юм гэв.

	— Өө тийм үү, яамай л даа. Орон сууц нь зүгээр юм уу? гэв. Орон сууцын шинэ байранд гурван өрөө байр гэнэ. Дулмаа маань нүүж ирэхээр явлаа.

	Би учир явдлыг тунгаан бодож эргэцүүлсээр өдрийг барна. Ямар нэг хүнд ужиг өвчинд баригдсанаа мэдлээ. Эдгэрэхгүй өвчин байх нь. Дулмаагийн уйтгар гунигтай байдаг үүнийх байж. Нээрэн уулзсан хүн бүр нэг л утгатай юм ярина. Цөм л тайван байлгах, санаа сэтгэл засахыг оролдоно. Ах дүү, төрөл садан, найз нөхөд, удирдах дарга нар, ирж уулзахгүй хүн алга. Эд намайг амьд дээр уулзаж авах гэж цуваад байгаа юм байна. Эдний хэн боловч миний өвчнийг над үл хэлнэ. Ямар ч авралгүй үхлийн босгон дээр очоод байгаа намайг тэд баярлуулах гэхдээ энэ. Мэс засал хийхэд чинь шар будаан чинээгээс тахианы өндөгний чинээ зөндөө хавдар байж гэнэ. Одоо эмчилгээгүй болжээ. Чи тун удахгүй үхэх гэнэ гэж хүнд өвчинд баригдсан хүнд үнэнийг нь хэлэлтэй биш. Тэгэхээр амьд дээр нь баярлуулах, нэг минут ч тайван байлгахыг эрмэлзэж байна. Сайн сэтгэлт хүмүүс намайг ингэж хайрлан энэрч байхад би бас тэднийг хайрлах, баярлуулж баймаар санагдлаа. Тэгээд хэнтэй ч уулзсан өвчнийхөө тухай ярихгүй гэж хатуу шийдэв.

	Би танил дотно найз нөхдийнхөө зан чанар, юунд дур сонирхолтойг сайн мэднэ. Түүнд зохицуулан яриа үүсгэж байдаг боллоо. Бие минь яг муудаж байтал багын найз Бат орж ирлээ. Өвдсөн ч өвдөөгүй юм шиг угтлаа.

	— За найз минь сайн? Эхнэр, хүүхдүүд цөм сайн? Сонин юутай вэ? Нааш суу. Найз нь их сайн болж байна. Чиний унаа зүгээр үү? Хоёулаа загасанд явна шүү. Чи явж байна уу? гэж яриа эхэллээ. Миний найз ч загас гэхээр нүд нь сэргээд явчихдаг юм газар. Загас агнуурын тухай бөөн яриа дэгдлээ. Батыг гараагүй байхад Хорлоо гуай ирлээ. Хорлоо гуайтай бөхийн тухай яриа үүсгэв. Одоо яг болж байгаа олон улсын тэмцээнд манайхан ахихгүй нь гэчихсэн чинь Хорлоо гуай үнэнээсээ царай нь хувьсхийгээд яагаад? гээд босоод ирлээ. Тэмдэглэлээ нээлээ. Ийм байна. Нэгийн даваанд 10 жингээс 4 нь цэвэр, 5 нь оноогоор ялж нэг хүн тэнцсэн. Хоёрын даваанд хоёр хүн цэвэр, 6 хүн оноогоор ялж хоёр хүн тэнцсэн. Одоо манай тэр жингийн тэр тийм улсын тэр тэртэй барилдана. Тэрнийг нь ялна. Тэрэнтэй нь тэнцэнэ. Тэгэхээр эцэст нь манай баг зөвлөлтийн дараа хоёрт дархан орно гээд л түүнээ батлах гэж баахан тооцоо бодож тайлбарлаж гарав. Мань хүн бөхийн ярианд халаад авчирсан жимс боовоо ч өгөхөө мартаад буцаагаад аваад явчхаж. Тэр юмыг нь жижүүрийн сувилагч авч ирж өглөө. Хүн бүртэй л ингэж ярина. Энэ ч хэн хэнд маань амар байх боллоо. Гэсэн ч ганцаар үлдэхэд түмэн өнгийн юм бодогдоно. Хүн төрсний эцэст үхэх нь зүй боловч үхэхийн төлөө биш, амьдрахын төлөө төрсөн билээ. Амьдарна гэдэг маань тэмцэнэ гэсэн үг. Хүн зовж зүдрэхийг, үхэхийг хэзээ ч үл хүснэ. Цаг ямагт амар жаргал, баяр цэнгэл, сайн сайхныг эрмэлзэн, түүний төлөө хүч чадал, оюун мэдлэгээ зориулна. Шинжлэх ухаан хүнд учрах гай зовлон, үхлийг урьдчилан мэдэх багаж хийгээгүй нь юутай сайн бэ? Хүн хэзээ яаж үхэх, хэзээ хаана ямар гай зовлонтой тулахаа урьдаар мэддэг бол яг л могойд сорогдож байгаа оготно шиг алхаж гишгэж ч чадахгүй бүлтгэнэсээр байгаад өнгөрөх билээ. Би яг тийм арчаагүй амьтан болж. Үгүй тийм биш, би хорт могойд сорогдож байгаа арчаагүй оготно биш, бүхнийг чадагч хүч чадалтай, оюун ухаантай хүн билээ. Эр хүн арван гурван мэхтэй гэдэг. Нэг сар, нэг өдөр, нэг мөч ч гэсэн амьдрахын төлөө, энэ ертөнцийн цэнгэг сайхан агаараар нэг боловч илүү амьсгалахын төлөө би үзэлцэхэд бэлэн байна. Энэ бол миний ялалт, үхлийн довтолгоог няцааж байгаа няцаалт болно. Амьдрахыг хүсэж байна. Амьдралаас уйдаагүй байна. Амьдралын амт шимтийг сая л амсаж, эдэлж эхэлж байна. Хүн болж төрсний хэргээ бүтээж амжаагүй байна. Тал тоосго, тахир хадаас ч гэсэн нэмэрлэхгүй яаж болох вэ? Эмч нь ч тэр, гэр бүл ч тэр, найзууд ч тэр цөм л ам нийлж, надаас бүхнийг нуугаад байгаа ч тэд минь ачтай, тустай, хэрэгтэй бүхнийг эрж хайж, зовж зүдэрч байгаа. Тэдний тэр их сэтгэл зүтгэлийг бодохгүй лай тусгаж ярвайж сууж байх уу? Дагва, чи хүний хүү шүү гэж өөрөө өөртэйгөө ярьж шөнө дүл болгов. Бие нэг үеэ бодвол бүр сайжирлаа. Эмнэлгээс түр гарлаа. Нэгдүгээр группт оруулжээ. Энэ группт орсон хэн ч гэсэн эмчлүүлж, сувилуулж, эдгээд хоёроор дамжиж гурав руу ороод ажил хөдөлмөртөө шилждэг. Миний хувьд тийм горьдлого алга. Эцсийн замд мордохын үдлэлт энэ билээ. Байн байн шинжилгээ хийлгэнэ. Өгч байгаа эм, хийж байгаа тарилга, цөм л хүч тамир сэлбэх тайвшруулахад хамаатай юм. Би өөрөө энэ хачин өвчинд ажиглалт хийж эхэллээ. Дулмаа минь ажилдаа ороод бас миний бие хэвийн байгаа болохоор тэр байх, үргэлж уруу царайлж, усан нүдэлж явахаа больж, овоо дуутай шуутай болжээ. Орой бүр л царайг минь ажигласаар орж ирнэ. Би ч хэдий бие муу байвч босож хувцаслаад үсээ самнаж, зүсээ янзалж аль болохоор цовоо сэргэлэн угтахыг хичээнэ. Зөвлөөд өгөх хүн ч байдаг болоосой.

	 

	III. Өөрийн бодол өөртөө зөв

	 

	Ингээд байх уу, яах вэ? Олон хоног бодлоо. Аюул улам улам ойртоод байхад яах ч учраа олохгүй цаг хугацаа алдах гэж үү? Жаахан тамир тэнхээтэй байхдаа нэг тийш шийдэх юм биш үү, Дагва аа? гэж өөрөө өөрөөсөө шаардах боллоо. Миний өмнө хоёр зам байна. Өвчний хүндрэлийг хүлээж хүний гарт орж өөрийгөө, өрөөл бусдыг тарчилган зовоож эцэс болох уу?! Өөрөө ч яах вэ, тэртэй тэргүй зовлонд баригдсан амьтан. Гэр бүл, ах дүү төрөл садан, найз нөхдөө давхар тарчилгах хэрэг юу билээ? Эмчилгээгүй өвчнийг тэд яах вэ? Харсаар байж лав үхүүлэхгүй шүү дээ. Хэрэгтэй хэрэггүй юмаар аргалж, үхүүлэх ч үгүй, сэхүүлэх ч үгүй намайг улам тарчилгана. Өөрсдийгөө зовооно. Тэгэхээр яах вэ? Хэн хэзээ түргэн зовоох тийм л зам байна. Энэ юу гэсэн үг вэ? Амиа хорлоно гэсэн үг. Хүн амиа хорлоно гэдэг ухамсартай ухамсаргүйн аль алинаас болно. Амьд байх аргаа итгэлээ бүрэн алдаж, гарцаагүй болсон хүн л иймд хүрдэг. Над шиг зүрх зориггүй эр ч лав чадна гэж үү? Гэсэн ч нохой хамартаа хүрэхээр усч гэдэг билээ. Дайсанд баригдахын өмнө сүүлчийн сумаа өөртөө зориулахтай адил юм даанч алга. Яльтай яльгүй хэрүүл маргаан, хар хороос болж ухвар мөчид уурын мунхгаар өөрийгөө бүрэлгэчихсэн хөөрхийлөлтэй хүн байдаг. Түүнээс биш амьд явахыг хүсэхгүй хүн гэж хаана байх вэ? Ер нь тэгээд амиа хорлоно гэдэг чинь хүн ална гэсэн үг. Хүний ёсны гадуур, хууль зүйд нийцэхгүй зүйл. Ил ба далдын дайн тулаанд явж хүчинд автагдаж, ард түмний төлөө сүүлчийн сум, тэсрэх бөмбөгийг өөртөө зориулсан эх оронч баатар зоригтой хүмүүстэй харьцуулж үзэх юм над үгүй билээ. Ганцхан нөхдийгөө бага зовоох гэхдээ л энэ. Гэсэн ч хэрэг дээрээ тулахаар нэг л болж өгөхгүй эрс шийдэж чадахгүй хэд хонов. Ийм нарийн юмыг ядаж гэргийтэйгээ зөвлөж болдог сон бол учрыг амархан олж болох сон. Зөвлөх боломж үнэндээ алга даа. Зөвч бай, буруу ч бай өөрөө шийдэх хэрэгтэй юм. Шийдэхэд шийдлээ. Нэгэнт л өнгөрсөн хүн яасан ч ялгаагүй болжээ. Одоо хаана вэ? Хэзээ вэ? Яаж вэ? гэдэг асуултыг хариулах боллоо. Бие нэгд их муудахгүй шиг бол гэргийгээ ганц орой ч угтаж, тэдэнтэй хамт байх сан гэж бодно. Үүнтэй зэрэгцэн ээ мэдэхгүй Дагва минь, юу л бол доо. Тэгж байтал чинь гэнэт муудаад хүн байнга сахидаг болчихоор чамд бололцоо олдохоо болино шүү гэж хажуугаас шивнэх шиг болно. Нээрэн энэ зүйтэй юм. Тэртэй тэргүй дүүрсэн амьтан, амьдаараа үхсэний дансанд тавигдчихаад байгаа хүн. Хэт нялуун зөөлөн сэтгэлтэй байгаа юм биш үү? Шийдсэнээрээ шийдье. Тэгвэл өнөө юү, маргааш уу? Энэ долоо хоногт л заавал амжуулна. Өнөөдөр чинь нэг дэх өдөр. Наадам хаяанд ирээд байдаг. Муу хүний үхэл Бямбад гэж очиж очиж баяр болох гэж байхад гэр бүлээ үхэлтэй, үхэл үхэлдээ жигшүүртэйгээр үхсэн үхэлтэй зууралдуулах гэж үү? Дэндүү хүний чанаргүй хэрэг. Ямар ч гэсэн баяр өнгөрөөе.

	Бие гайгүй л байна. Юм хүмээ зэхэж эхэллээ, Ангийн хэрэгсэл пинд байна. Олон жил эдлэгдэж, олон чоно цааш харуулсан немц2 винтовоо эрж эрж хамгийн доороос оллоо. Өнгө зүсээ алдаж бөөн зэв болжээ. Дулмаад минь хэн хүн сануулж бууг минь нуусан бололтой. Сум тун цөөхөн болжээ. Зээрийн анд мордох гэж байгаа биш, олон сумны хэрэг ч юу байх вэ. Буу сумаа бэлдэж, байсан газар нь хийв. Одоо хаана вэ гэдгийг бодож олох боллоо. Гэртээ яасан ч болохгүй. Үр хүүхэд, гэр бүл минь энд амьдран сууна шүү дээ. Тэднийхээ гэр орныг бузарлах хэрэггүй. Тэгвэл хаана вэ? Ер нь уул хаданд сэм гарах нь зүйтэй. Гэр бүл минь л хүн ёсоор эцсийн замд үдээгүйдээ гомдох байх. Алин болгон тэднийхээ сэтгэлийг бодох вэ. Ганц бодох юм үхэх ч үгүй, сэхэх ч үгүй тэднийг шар махтай нь хатаахгүй юмсан гэдэгт байна. Яаж ийж байгаад ууланд гарна. Чадвал хүн амьтан цөөн хүрдэг газар очно. Наадам өнгөрөөгөөд зорьсноо биелүүлнэ гэж шийдлээ.

	Наадамч өнгөрлөө.Ээж хүүхдүүдийг минь аваад хөдөө явлаа. Би ээждээ үнсүүллээ. Миний хүү биеэ бодож эм, зэмээ сайн ууж байгаарай. Ээж нь арваад хоноод ирнэ гээд хацрыг минь үнслээ. Би хүүхдүүдээ үнслээ. Эдэнтэйгээ дахин хэзээ ч уулзахгүй эцсийн удаа үнсэж, үнсүүлж сүүлчийн удаа харж ярьж байна. Намайг ингэж хачин юм шийдсэнийг тэд минь яаж мэдэх вэ. Хөөрхий үрс минь, ачлалт ээж минь хожим хойно наддаа гомдох байх даа гэж тэдний хойноос удтал харан зогслоо. Хонгор үрс минь эцэг намайгаа эцсийн удаа дахин нэг боловч амжиж харах гэсэн мэт эргэн харсаар, далласаар булан тойрч далд оров.

	— Аав аа баяртай гэж бага хүүгээ цангинан дуугарахад нүдний нулимс гарч хойноос нь хоёр алхаад хоцорлоо.

	Би дэндүү хүн муутай зан гаргаж байна уу? Хэт хатуу сэтгэлтэй байна уу? Энэ хөөрхий амьтдыг даанч бодохгүй байгаа юм биш үү? гэж мөн л өөрөө өөртөө асуулт тавилаа. Дагва минь тийм биш ээ. Чи харин дэндүү уян зөөлөн сэтгэлтэйдээ энэ ээ. Чи эднийг тэртэй тэргүй орхино шүү дээ. Эргэж хоргодох хэрэггүй. Чи нинжин сэтгэлтэй, эдэндээ хайртай л бол бага зовоохыг бод. Хүн үхсэнийгээ дагаж үхдэггүй юм. Үхсэний хохь, амьдын зол гэж эд чинь алзахгүй гэж хажуугаас шивнэх шиг боллоо. Нээрэн ч тийм дээ гэж бодлоо. Өдөр гэрт ганцаар үлдэж юмаа чөлөөтэй зэхэж бэлдэнэ. Бодол санааны хямрал нэг нь нөгөөгөө цохино. Дагва аа, чи чинь үхэлтэй эцсээ хүртэл тулалдана гэдэггүй бил үү? Тэгэхээр чиний энэ шийдвэр зөв үү? Үхэл ширүүн довтолгоогоо эхлээгүй байхад яасан эртнээс гар өргөх юм бэ дээ. Гар өргөхөөр барахгүй өөрийгөө бүр барьж өгнө гэнэ. Бүр ингэтлээ мухардлаа гэж үү? Нэгэн биеийн зовлонг ганцаараа эдэлж туулж өнгөрөхөөр шийдсэн чиний шийдвэр зөв ч байж мэднэ. Гэхдээ амиа хорлохоос өөр арга олдохгүй байна уу? гэх шиг. Аль нь эрүүл ухаан, аль нь бишийг ялгаж мэдэхэд хэцүү боллоо. Уймарч бүр гүйцжээ. Нээрэн ч бас бодууштай зүйл. Амиа хорлохыг яарахын хэрэг юу байна? Хүн алах шиг бузар жигшүүртэй юм юу байх вэ. Яарвал даарна гэдэг. Үхэхээ жаахан хойш тавьж амьдрахыг бодъё. Ямар ч гэсэн шийдсэнээрээ шийдье. Аглаг ууланд л очъё. Амь зуухад юм юм хэрэгтэй. Хориодхон сум юу байх вэ. Сум хаанаас олох вэ? Найз нөхдөд үг ч цухуйлгаж болохгүй. Зүгээр суухаар тэмээ хариул гэж Хужрын булан ороод үзье байз гэж Амгалангийн автобусанд суулаа. Таньдаг хүнтэй дайралдаж сэжиг авхуулчих бий гэж айна. Сум хэрэгслийг нэг хошууч мэддэг гэнэ. Тэр хошуучийг эрсээр байж олж уулзлаа. Хошууч намайг их л танимгай угтаж Дорж оо гээд л хууч хөөрнө. Яриагүй хүн андуураад байна. Танихгүй хүнтэй дайралдсан нь хожим хойно сайн хэрэг. Би хэргээ бүтээхийн тулд тийм ч шулуун шударга зан гаргасангүй. Хошуучийн амыг яг уургач морь шиг дагуулж адилхан л танимгайрч яриа хөөрөөтэй байлаа. Тэгээд ярианы сүүлд өвгөн нь хөдөө байдаг. Немцийн хэдэн сум санаатай ирлээ гэлээ. Хошууч уриалагхан нь аргагүй тэгээ тэг, уг нь бичиг мичиг байсан бол зүгээр юм сан. За яах вэ, аргыг нь олно гээд нэг цэрэгт немцийн сум нэг хайрцгийг авчир гэж тушаав. Учиргүй том хайрцаг байдаг болов уу? гэж хүлээж суув. Удалгүй төмөр хайрцагтай сум авчрав. Авсаархан, таг дээрээ бариултай төмөр хайрцаг байв. Ийм хайрцагт жолооч нар ойр зуурын сэлбэгээ голдуу хийсэн авч явдаг юм. Немц винтовын сумны хайрцаг байсан юм санжээ. Хошууч таслаад яах вэ, 300 ширхэг байдаг юм, ав ав гэлээ. Санаснаас онцын түвэггүй сумтай болж авлаа. Юм юм хэрэгтэй гэж цуглуулсаар байтал үүрээд явах нь байтугай үхэр тэргэнд багтахгүй ачаа болчихлоо. Тэгэхээр юмаа хасаж үүргэвчээ тохирууллаа. Одоо явах өдрөө яв цав тохируулах хэрэгтэй боллоо. Дулмаатай үдшийн турш элдэв хөгжөөнтэй яриа дэлгэж бага залуугийн хөгтэй явдлуудыг ярьж элгээ хөштөл инээлдэв. Би эцсийн удаагаа ярьж байгааг мэдэвч! Дулмаа үүнийг хэрхэн мэдэх вэ. Хөөрхийгөө би эвтэйхэн л аргалж сууна. Дулмаа маань намайг яриа хөөрөөтэй болохоор бие нь овоо байгаа юм байна. Хөөрхий минь ганц орой боловч амьдын жаргалыг эдлэх хувьтай байж гэж намайг дотроо хайрлана. Тоглож наадах далимдаа өөрийгөө эзгүйд эрж сурах ойр зуурын юм битүүхэн хэлээд байв.

	— Өвгөөн! Гэрлийн дэвтэр, унтлагын өрөөний толины өмнөх багварт бий. Өнөөдөр чинь 7 сарын 25 шүү дээ, 8 сарын 15-нд мөнгө тушаах юм шүү гэхэд Дулмаа миний нүүр өөд юу хэлнэ вэ гэх мэт харав. — Өвгөөн, халзан Лувсан намайг хэд хоног хөдөө гар, ирж авъя гэж хэл өгсөн байна билээ. Өвгөн нь хэд хоног эрүүл агаарт, идээ цагаан дээр гараад ирдэг юм бил үү. Ойрдоо баахан чийгтээд байх шиг байна гэв. Дулмаагийн ажиг сэжиг арилж, 

	— Харин л дээ хөө. Өөрөө л мэд дээ. Бие чинь гэнэт муудчих бий л гэж зовох юм гэв.

	Миний нойр тэр шөнө бүр хулжчихлаа. Маргааш өдийд хаана ямар шүү байх вэ? Энэ гэрт дахиад хэзээ ч үзэгдэхгүй. Дулмаагийнхаа сайхан царай, баяртай инээмсэглэлийг маргааш өглөө эцсийн удаа харна гэж зүрх шимширнэ. Эс бусын юм бодон эргэн хөрвөсөөр үүр цайлгав. Дулмаа минь хагас инээмсэглэсэн мэт тайван нойрсоно. Түүнийгээ сэрээхгүйг хичээлээ. Цай чанаж байтал Дулмаа бослоо.

	— Миний өвгөн унтаж амрахгүй яагаа вэ? Өвгөн нь бүр таг унтчихаж. Намайг дуудахгүй яагаа вэ? гээд өнөө л сайхан инээмсэглэлээрээ инээлээ. Дулмаагаа инээх бүрд сэтгэл уужирч баярын магнай тэнийдэг билээ. Энэ удаа тэгсэнгүй сэтгэл сэрдхийж, дотор харанхуйлах шиг болоод нулимс бүрхэн юм хийгч болон буруу харав. Ашгүй Дулмаа минь ажсангүй, цааш яваад өглөө. Нулимс тогтож өгөхгүй их сандаргав. Дулмаатайгаа хамт цай уув. Би гэртээ байхдаа хоол цай хийх их дуртай. Өдөржин бичиг цаасаар зууралдаж сууж сууж ирээд гал тогооны өрөөнд орж цай хоол бэлдэх над их зугаатай сонин, нэг ёсны сайхан амралт болдог. Цай оргичих бий, давсыг нь ихдүүлчих бий гэхээс өөр юу ч бодохоо байчих нь сайхан. Хоол цай хийхдээ ч бас муугүй. Дулмаа миний хийсэн хоол цайг илүү их таалж намайг урамшуулдаг билээ.

	Өнөө өглөө бүр ч их тааламжтай байгаа харагдана. Би аль болох хөгжилтэй байхыг хичээв. Дулмаа ч баяртай байна. Гэсэн ч заримдаа нулимс нь гүйлгэнэнэ. Тэр миний сүүлчийн удаа чанасан цайг ууж сууна гэж яахин мэдэх билээ. Харин үүнийхээ чанасан цайг уух нь нь битгий хэл энэ минь мөдхөн үүрд салан одно. Намайг баясгаж ингэж тоглож наадаж байх дотнын хүнгүй болж сэтгэл минь, гэр минь цөм эзгүй ханхай болно гэж бодохоос нулимс нь дусалж байгааг би ойлгож байв. Бид хоёр тавтай сайхан цайлав. Яагаад ч юм бэ, Дулмаа минь гарахдаа намайг үнслээ. Зөн билгээрээ дахин уулзахгүйгээ мэдсэн юм болов уу? Миний дотор харанхуйлж хойноос нь хашхирчихмаар, хашхирах хашхирахдаа би орой ирэхэд чинь байхгүй байна. Зайлж явлаа, үүрд зайллаа. Чи бид хоёр дахиж уулзахгүй гэж хэлчихмээр санагдлаа. Биеэ барилаа. Нулимсаа арчиж хэсэг суулаа. Юмаа бэлдлээ. Хэрэг болж мэднэ, илүү ачаа болоод байх юу байх вэ, Дулмаагийн цуглуулсан эм тариа, тарилгын хэрэгслийг авъя гэж шийдлээ. Цаг дөнгөж 9 болж байна. Гадагш гарлаа. Унаа унаш эрж эхэллээ. Айлын жаал гаднаа тоглож байна.

	— Дагва ах аа, хаачих нь вэ? Туяа мөд ирэх үү? гэв.

	Ах нь салхинд жаахан явна. Туяа нь арваад хоноод ирнэ гээд гэрийн ойролцоох цэцэрлэгт очиж суулаа. Хажуугийн замаар ачааны, суудлын машин цааш нааш зөрөлдөн давхиж цэцэрлэгт хүүхдүүд уралдаж, барилдаж, байлдаж янз янзаар тоглон шуугилдана. Уйлалдаж л байна. Инээлдэж байна. Баясгалант хүүхдүүд эдэнд айж зовох аюулт гамшиг энэ цэлмэг тэнгэрийн доор даанч байхгүй нь сайхан. Тэгээд ч эд дандаа баяр жаргалыг хүсэн эрмэлзэж наран үүрд мандаж байг гэж цовоо сэргэлэн дуулж байна. Хөөрхөн хонгор жаалуудыг харсаар суугаад зорьсноо мартжээ. 

	 

	IV. Амьдрал үхэлтэй тулалдлаа

	 

	Яаран бослоо. Гэрийн зүг шалмаг гэгч алхаллаа. Хүүхдүүд дуулсаар, тэдний дуу холдсоор байна. Гэртээ орж ирлээ. Зөөг цай залгиллаа. Өчигдөр эхэлсэн захиагаа бичиж дуусгаад уншиж үзлээ. «Найз аа! .Чи өнөөдөр гэрлийн мөнгөө тушаагаарай. Битгий хожимдоорой гэж эхэллээ. Найз аа! Миний ачлалт ээж, алаг хонгор үрс, амраг гэргий, ах дүү, төрөл садан, анд найз нөхөд минь намайгаа түмэнтээ уучлаарай. Би та нарын өмнө түмэн буруутай хүн боллоо. Тэр бүхний минь, миний хүн чанаргүй зан гаргасныг уучлаарай гэж байгаа юм шүү. Захиаг уншсан хэн боловч бие сэтгэлээ барьж, дуустал нь тайван уншихыг, уншиж дуусаад хажуу дахь хүнээ тэвдүүлж битгий сандаргаарай гэж чин сэтгэлээс гуйя. Сэтгэлээ барьж болдог юм байна. Тайван унш. Би та нарыг хэзээ ч гэсэн зайлшгүй орхиж одох болсон шүү дээ. Тэгэхээр бидний хагацал хэд хоногийн цаана наана л болсноос, өөр ялгаа байхгүй ээ. Би та нарын хайр халамж, асрамжийг ханатлаа эдэлсэн. Та нартаа баярласан. Та нар миний амь насыг аврах гэж бололцоотой бүхнийг хийсэн. Над дутуу юм үлдээгүй ээ. Тэгэхээр би та нарыг дахин зовоохгүй, өөрт учирсан зовлонг өөрийн биеэр туулахаар эрс шийдсэн юмаа. Би та нарыг өөрөө орхихоор шийдсэн. Би амь насаа хорлож гэмтэн болоогүй, зүгээр л нэг тийш хол явлаа. Та нарыг энэ захиаг уншиж байхад би хүрэх газраа аль хэдийн хүрсэн байна. Тэгэхээр та нар өөртөө зовлон хурааж эрж сурах хэрэггүй шүү. Эрээд ч олохгүй. Ингэх гэж байгаагаа та нарт хэлээгүй минь л буруу билээ. Яаж ч хэлэх вэ. Хэрэв хэлсэн бол та нар миний хүслийг таслах байсан шүү дээ. Би та нартайгаа салах ёс гүйцэтгээд л байсан. Над минут бүр л хүнд хэцүү байсан. Сэтгэлээ барьцгаа. Сэтгэлийг барьж болдог юм байна. Цөм баяртай!» гэж дуусжээ. Захидлыг эвхэж гэрлийн дэвтрийн завсар хавчуулж урьд орой хэлсэн газартаа хийв. Жаахан хар шөл хийж уув. «Явах боллоо. Дулмаа минь! Өвгөөн өвгөнийг нь Лувсан ирээд аваад явлаа. Чамтай өчигдөр орой ярьж байсан ёсоор хөдөө цэвэр агаарт хэд хоноод ирье. Баяртай Дулмаа минь!» гэсэн зурвас татлан бичиж гал тогооны өрөөний ширээн дээр тавилаа. Дахин шалгаж үзлээ. Авах юмаа бүгдийг авчээ. Үдийн халуун шатаж байлаа. Айлын хүүхдүүд гэртээ оржээ. Яг хулгайч хүн шиг амьтан, сэргийлсээр гарч пингээс зэхэж тавьсан авсаархан ачаагаа авч зам дээр гарлаа. Такси ирж өгөхгүй нэлээд удав. Таньдаг хүний нүднээс зугтаж бултсаар байж нэг такси олж Баруун түрүүний адаг хүргүүлж зам дээр буув.

	Замын машин тосож нэлээн суулаа. Зорьсон зүгт минь явах машин үл олдоно. Зарим нь зогсохгүй шууд хурд нэмэн шуугин өнгөрнө. Наран хэвийж байна. Гэр орноо бодохгүйг хичээвч аяндаа бодогдож эхэллээ. Дагва аа! Чи юу бодож юуг зорьж байгаагаа мэдэж байна уу? Чи гэр бүл, ах дүү, найз нөхдийнхөө хайр халамж асрамжаас ингэтлээ зугтах хэрэг байна уу? Тэд чинь гомдохгүй юу? Чи өөрийгөө юу тосон хүлээж байгаа гэж бодож байна? Эелдэг сайхан инээмсэглэл, дулаан бүлээн харц, халуун сэтгэлийн асрамж тосно гэж үү? Оройтоогүй дээрээ буцна байгаа. Гэр орондоо эхнэр хүүхдийнхээ дэргэд тэднээрээ өргүүлж сувилуулж байгаад нүд аних жаргал биш үү? Хүн төрөлхтний жам ёс тийм биш үү? Хэн хэзээ чам шиг өөрийгөө цөлж байсан юм бэ? гэж нэг нь зөвлөж байх шиг.

	Тийм биш шүү, Дагва аа! Эр хүн зорьсондоо хүрэхгүй замын хагасаас хэзээ буцаж няцаж байлаа. Чамд хүн төрөлхтний жам ёсыг гажсан юм юу байна аа? Хүн хүнээ хайрлах энэрэх гэж нэг ёс бий биз дээ. Чи амраг хань, алаг үр, ах дүү, анд нөхдөө жил зовоосон чинь бага гэж үү? Чамд хэрэгтэй ачтай тустай бүхнийг эрээд цөхрөнгөө бараад одоо хэзээ муудаж хэр удаан зовдог юм бол гэж л хүлээж суугаа шүү дээ. Тэгэхээр чинийх тийм буруудаад байх юм юу байна? Үхсэн ч амьд ч нэг л хагацна. Яваа хөө, яв гэж нөгөө нь шаардах шиг. Нэг машин ирж зогсоогүй сэн бол миний эрүүл өвчтэй хоёр ухаан бодол аль хэр маргаж хэн нь дийлэх байсан бол? Би л тос ихтэй техниктэй зууралддаг хүн гэсэн шиг хацар нүүр, хамар амаа хүртэл хар тос болгосон бүдүүн жолооч маслоо үзээд нэмж хийв.

	— Хаана хүрэх вэ жолооч оо? гэсэн чинь Түнхэл орно. Энэ муу машин масло иднэ гэж бүр хэрэг алга аа. Саяхан нэмсэн юм шүү гэж жонгинон дуугарав. Ийм баавгай шиг эр хонх шиг жингэнэх гэж, гэж инээд хүрэв.

	— Би тэр орох гэсэн юмсан, суугаад явах уу гэхэд жолооч намайг хоригдол уу гэсэн мэт ажигласнаа за яах вэ тэг гэлээ. Бид хоёр Мандал дээр түр үдэлж хоол идээд шөнө дундаас өмнөхөн Түнхэл хүрлээ. Би төмөр замын өртөөний дэргэд буув. Улаанбаатар-Сүхбаатарын суудлын галт тэрэг ирэх гэж хөл болж байв. Би галт тэргэнд сууж, үүдний тавцан дээр юмаа тавьж сандайлан явав. Тэр вагоны үйлчлэгч ахимаг насны бүсгүй

	— Та дотогшоо орж суухгүй юу. Яаж энэ дээр явах вэ гэж эелдэг нь аргагүй хэллээ.

	— Одоо ингээд бууна гэж хариултал цааш юм хэлсэнгүй. Аятайхан гэгч инээмсэглээд өрөөндөө оров. Цаг арван нэг өнгөрч байна. Өчигдөр өдийд Дулмаа минь

	«За өвгөн нь унтъя даа» гэж яг л ингэж инээмсэглээд өрөө рүү орж байсан нүдэнд харагдах шиг болж дотор хачин болов. Тэгтэл нэг хямсгануур бүсгүй үйлчлэгчийн өрөөнөөс гарч ирээд омогдож гарлаа. Түүний хэл хурц, нүд ширүүн хүйтэн, гэр орон, үр хүүхэд тэд бүхнээ бодохгүй өөрийгөө цөлж яваа гэмт этгээд гэж үзэн ядах шиг харагдлаа. Төмөр замын журам зөрчлөө л гэнэ. Торгоно, байцаагч дуудаж ирнэ л гэнэ. Хэлэхгүй юм алга аа. Намайг нэг үг хэлж амжаагүй байхад тэр бүсгүй түмэн юм хөвүүлчихнэ. Үг нэг бүр нэг л амаар цувран гарч байгаа баймаар юм. Энэ бүсгүй яасан түргэн ярьдаг юм бэ? Зүгээр л бөөн бөөнөөр нь цацаад яг л хөнгөн пулемётоор шүршээд байгаа юм шиг байв. Бид хоёрыг барилцан авдгийн даваан дээр өнөөх сайхан ааштай эмэгтэй хүрч ирлээ.

	— Наад хүн чинь одоо буух гэж байгаа юм. Чи юунд ингэж хүн болгонтой түр тар хийж байдаг юм бэ? гэж залуу бүсгүйг зэмлэж намайг өмөөрөв. Залуу бүсгүй ч түмэн юм шулганасаар холдлоо. Галт тэрэг Нарст зөрлөг дээр зогсоход би буулаа. Үйлчлэгч бүсгүй юмыг минь буулгалцаж өгөөд баяртай гэв. Хамгийн сүүлчийн удаа намайг өмгөөлж тусалсан сайхан сэтгэлтэй эмэгтэйн гарыг барив. Омогтой бүсгүй ч вагоны хаалган дээр гарч ирлээ. Тэр бүсгүйн уур гарчээ.

	— Ах аа! Уучлаарай, баяртай гэж инээмсэглэв. Уг нь уурлахгүй инээж байвал хөөрхөн, бас сайхан бүсгүй юм санжээ. Энэ баярт сайхан царай уурт баригдахаар яг л тэмээний үдээр шиг болчихдог нь хайран. Завтай сан бол түүний нь хэлж өгдөг байжээ. Галт тэрэг хөдөллөө. Надаас аз жаргал, амьдрал, хүний сайхан царай, баярт инээмсэглэл юм бүхнийг аваад явчих шиг галт тэрэг харанхуйн дундуур үзэгдэхгүй боллоо. Бүдгэрэн бүдгэрэн байгаа сүүлчийн вагоны улаан гэрэл далд орон ортол харж зогсов. Тэр гэрэл аливаа сайн сайхныг надаас аваад явах шиг болж, би гүн харанхуйд ганцаар үлдлээ. Энэ зөрлөг одоо эзгүйрчээ. Хүн амьтан байх царай алга. Хараагийн шуугиан улам улам ойртоно. Эрэг дээр нь очлоо. Гол гатлах боллоо. Гарц харж гар чийдэнгээ тусгав. Ус аймаар сүртэй долгиолон урсана. Амь хэрэгтэй байна. Үүр цайхыг хүлээхгүй бол зүрх хүрэхгүй нь. Бургасны нөмөрт үүргэвчээ дэрлэн хэвтлээ. Огторгуйн гүнд оч мичид жирэлзэн анивчиж, голын ус нэгэн жигд шуугих нь уянгын хөгжим шиг. Навч ногооны үнэр ханхлан цэвэр агаар сэнгэнэн дотор нэг л уужуухан. Гэдэс өлсөж юм идмээр санагдлаа. Үүргэвчнээсээ мах гаргаж идээд Хараагийн хүйтэн ус залгилав. Юм идсэний дараа тамхи татах сан гэж хорхой хүрлээ. Тамхи даанч далд оржээ.

	Ингэж миний аялал эхэллээ. Анхны өдрийн аялал яг л төлөвлөснөөрөө амжилттай боллоо. Хэнд ч сэжиг таавар авхуулсангүй. Дулмаа миний зурвасыг үзээд лав үнэмшсэн. Тэгэхээр хэрэг явдал хориод хоногийн дараа болж шуугиан дэгдэхэд миний ул мөр бүр балархай дээрээ балархай болж би өөрөө балар ойд хүрч амжсан байна.Тэр цагт Ноён уулын тулах оргил, түүний арын балар ойгоос хэн ч олохгүй. Хүмүүс намайг хаашаа явсныг ямар мэдэх биш. Ноён ууланд гарсан гэж хэн таамаглах вэ.Таамагладаг юм гэхэд хаана байгаа гэж олох вэ. Гэгээ орохоор гол гаталж ойд орж авахгүй бол болохгүй. Тэгээд уулсын нуруу дамжсаар Ноён ууланд хүрнэ гэж шийдэв. Ашгүй түдэлгүй унтаж орхиж. Тэнгэрийн тачигнасан дуунаар сэрэв. Бие овоо амарчээ. Үүр гэгээрч байлаа. Гутлаа тайлж юмаа үүрээд Харааг гатлав. Намайг ус туулж явааг хэн хүн харж байсан бол элгээ хөштөл инээх байсан биз ээ. Хүйтэн усанд хөл даарч, бас чулуу хөл өвтгөн үүргэвчээ дааж ядан яг л согтуу хүн шиг салганан, бүдчин явж цаад эрэг дээр гарлаа. Юу юугүй дуутай ширүүн бороо орох нь. Аминдаа их л яарч түргэн явж байна. Явах тусам уул эгц болж, үүргэвч хүндрэн мөр дарна. Усан хулгана болтлоо хөлөрлөө. Ингэж яваад ширүүн бороонд дайрагдвал хатгалга тусна. Явсаар ойд нэлээн гүн орлоо. Нэг том модны мөчрөөр халхавч хийж ширүүн борооны түрүүчээр аяны жижиг майхнаа босгож амжлаа. Бороо түргэн өнгөрч тэнгэр сайхан цэлмэлээ.

	Би аяллаа үргэлжлүүлэв. Дандаа уулын орой дамжин гэсэн маань айхавтар алдаа болжээ. Хэчнээн гамнавч долоо дахь хоног дээрээ дашмагтай усаа дууслаа. Ам их цангаж байна. Бие аяндаа суларч, илэрхий муудаж байна. Явж явж л харахад өчигдрийн хоноглосон газар дэргэд шахам байна. Газар хороохоо болилоо. Үүргэвчээ ч даахгүй чирэх боллоо. Талх махаа аль хэдийн дууссан. Одоо 5 ширхэг лаазтай шууз, жаахан боорцог л байна. Юм идэх тун дургүй, албаар хоёр ширхэг боорцог идтэл горойгоод болж өгсөнгүй. Уруул омголтож бие загзайна. Толгой өвдөж бүх бие янгинана. Бие муудах нь хүссэн юм хүзүүгээр гэдэг боллоо. Аглаг уулын хярд ангаж цангаж өлбөрч үхэх нь. Ингэх л гэж орон гэр, хүн амьтнаас зугтаж өөрийгөө цөлжээ. Түмэнтээ гэмшивч оройтжээ. Цааш ганц алхах нь байтугай мөлхөх тэнхэлгүй болсноо мэдлээ. Тайвшруулах, хүч сэлбэх эмээс дараа дараагаар уув. Үүргэвчээ задалж майхнаа босгож чадсангүй зүүн гартаа балиус хутга, гар дэн, баруун гартаа буугаа авч үүргэвчээ дэрлэн хэвтлээ. Мод салхинаа ганхаж үүлс нүүнэ. Ойн шувууд өнгө өнгөөр жиргэж тоншуул мод тогшино. Тэнгэр ширтэн хэвтэхэд үүл ч нүүгээд байгаа юм шиг, мод ч яваад байгаа юм шиг толгой эргэжээ. Тэнд гэхийн тэмдэггүй боллоо. Өвдөхгүй газар алга аа. Тэсэж байх аргагүй болжээ. Ёолж яраглаж гарлаа. Дагва аа! Чиний хүсэл биелэв үү? Ийм л юм чамайг угтаж байсан юм. Хэндээ тунирхаж ёолж яраглаад байгаа юм бэ? Чи энд хэчнээн чанга ёолж хашхирлаа ч уул уулын цаана, ус мөрний тэртээ хуурагдан үлдсэн Дулмаа чинь яаж дуулах вэ? гэх шиг. Би ямар тэдэнд дуулдах гэж хэн хүнд тунирхаж байгаадаа ёолж хашхирсан юм уу? Тэсэж байх аргагүй өвдөөд байна шүү дээ гэж хариулмаар санагдлаа. Ганц балга юмаар хоолойгоо чийглэчихвэл яасан ч яах вэ гэмээр байна. Ер нь их тарчлах нь. Одоо цаг нь болсон мэт санагдлаа. Өндийх гэж зөндөө ядлаа. Амыг нь хөл рүүгээ харуулан хажуудаа тавьсан буугаа авах гэсэн чинь даасангүй. Хэвтээгээр байж немец винтовын амыг амин газартаа тааруулж чадахгүй болсноо мэдлээ. Одоо яах вэ? Ойр байгаа хутгаа шүүрч авлаа. Өдөрт хоол унд идэх, юм хум хийх гэж хутга дандаа барьдаг билээ. Тэр хутганаас амьтны аминд хүрэх, тэр тусмаа хүн алах гэж байгаа хутга яасан хүйтэн, яасан зэвүүн, яасан аймаар юм бэ? Дотор сэрдхийв. Энэ муухай мэсийг шидчихмээр л байна. Гэсэн ч өөрөөр яах вэ. Хаагуураа яавал зовлонгүй нүд аньчих бол? гэж бодлоо. Зүрх рүүгээ юу гэхэд зүрх минь намайг зүгээр байлга, би эцсийнхээ чадлыг дуустал ганц боловч илүү цохилохыг хүснэ гэх шиг түг түг цохилж байна. Хоолойгоо барьж үзлээ. Би чинь тэртэй тэргүй хатаж үхэх гэж байна. Очиж очиж намайг шилдэг нь юу вэ? За яах вэ, би л тийм буруутай юм бол яая гэх вэ. Харин ганц балга хүйтэн юмаар урдаар чийглээд дараа нь өөрөө мэд гэх шиг. Яая даа, яаж ч чадахгүй нь. Зүрх зориг дутаад байна. Бие үе үе тэсэх аргагүй өвдөнө. Амиа хорлоно гэдэг чинь хүн ална гэсэн үг. Дагва чи чинь ийм бузар жигшүүрт амьтан байсан юм уу? гэж эрүүл ухаан хэлэв бололтой. Хутга аяндаа тавигдлаа. Миний ухаан бодол, эрхтэн махбод үхэхийг биш амьдрахыг хүсэж байхад миний эд эс бүхэн амьдралын төлөө тулалдаж байхад тэдэнд хүч сэлбэхгүй байж болох уу? Өвс ногоо боловч шимж хоолойгоо чийглэе гэж орчин тойрноо самардаж өвс ногоо зулгааж зажиллаа. Ус чийгтэй юм олдохгүй ам улам завааруулна. Өргөст хэмх шиг тийм сайхан ус чийгтэй ногоо олдвол болох нь тэр. Гар хүрэх газраа зулгааж дууслаа. Нүдний үзүүрт нэг шарилж шиг өвс намайг барих уу даа гэх шиг салхины аясаар нэг цаашилж нэг наашилна. Наашлахад нь хурууны үзүүр дөнгөж хүрнэ. Тэр өвсийг барьж авах гэж нэлээд цаг барлаа. Ашгүй хүчтэй салхи өвсийг газар налтал үлээхэд хоёр хурууны салаагаар өвсний толгойг шүүрч авлаа. Ороо хээрийн хүзүүнд бугуйл шургуулснаас дутуугүй юм болов. Аажим аажимхан ахиулсаар байж шарилжийн их биеэс барьж татав. Шарилж үнэндээ их цамнаж байна. Тасрах ч үгүй, булгарах ч үгүй зөндөө ноцолдлоо. Тамирдаж ядарч байгаа гэж жигтэйхэн. Бүр туйлдаж гүйцлээ. Уйгагүй ноцолдож байж шарилжийг булга татан авчрав. Энэ шарилжийг гартаа оруулж авах бага залуудаа хангал морь чихдэж байснаас хэцүү санагдлаа.. Эхлээд навчийг нь, дараа нь ишийг нь зажилтал хачин гашуун шүүс арааны шүлс гаргав.

	Агуу их эрдэмтэд лут лут нээлт хийхдээ над шиг ингэж лав баярладаггүй байх аа. Ажиллаж, хөдөлмөрлөж байж олсон бол аргал ч гэсэн сайхан гэж нэг зохиолчийн бичсэн юутай үнэн бэ? Би энэ шарилжийг тун их хүч гаргаж гартаа оруулж авсан болохоор тэр байх. Түвэггүй авч атга атгаар зулгааж зажилсан түрүүчийн ногооноос гоц амттай, яг л гүүний ааруул шиг арааны шүлс гаргаж байна. Санаа дагаад ч тэр үү өвчин жаал намдаж бие тавиад ч байх шиг. Арав идлээ, амт нь муудлаа гэгчээр сүүл сүүлдээ шарилж дэндүү гашуун амтагдаж бөөлжис цутгах боллоо. Үдшийн бүрий болж од түглээ. Жигүүртэн шувууд жиргэхээ больж, сарьсан багваахай нисэлдэж байна. Шар шувуу энд тэнд дуугарч ойн модны мөчир гишүү хугарах содон сонстоно. Айхгүй ч гэсэн аягүй байна гэгчээр тийм ч тааламжтай биш санагдаж буу, гар дэнгээ ойртуулж авлаа. Модны оройгоор сүүмэлзэх од мичид ширтэн, ойн шөнийн чимээ чагнан хэвтэв. Шөнийн чийглэг сэрүүн агаар сэнгэнэн тэсэхийн аргагүй өвдөх намжин үе үе эвшээлгэж гарлаа. Модны орой салхины аясаар найгасаар байна. Найгасаар л байна. Хаана байгаа юм бол? Нэгтээ л хэвтэж байна. Намайг тойроод юм яваад байх шиг. Би бас л ухаан алдаад эмнэлэгт иржээ дээ. Олон хүн тойроод яваад байна уу даа. Сайн чагная. Хатуу өсгийтэй гуталтай хүн тор тор гэхнэ үү, үгүй юу чагнаад л байлаа. Тор тор гэх чимээ үл гарна. Сэв сэвхийтэл нэг хөнгөн хөлтэй юм хөл хавиар яваад байх шиг. Нүдээ нэлээ. Тас харанхуй. Одод харагдлаа. Ойд ганцаараа яваагаа гэнэт саналаа. Дотор арзасхийх шиг боллоо. Баруун гарт бууны замаг дайралдлаа. Зүүн гарт гар чийдэн байна. Зүрх түг түг гэх нь сонстох шиг. Махчин амьтан байна. Чоно уу, үнэг шилүүс юу ч байх газар, хөл хөнгөнтэй юм. Лав баавгай биш. Ямар ч гэсэн болгоомжтой хөдлөх хэрэгтэй. Арай ч амьдаараа араатны хоол болохгүй шүү гэж шүд зуун толгойгоо өндийж гар ,чийдэнгээ тусгав. Хөлийн минь цаахна хэдэн алхмын тэнд дарвайсан хар ам, арзайсан шүд харагдаж цочив. Цочихдоо бууныхаа гохыг даржээ. Буу тас хийлээ. Намайг тойрсон амьтад байтугай би өөрөө үхтэлээ цочив. Мод гишүү хугарч хад уул тэр аяараа нураад явчих шиг боллоо.

	Тэгээд аажмаар нам гүм боллоо. Миний зүрх ч хэвийн цохиж байна. Бие нэг л хөнгөрчихсөн юм шиг өндийж үзлээ. Овоо тамир орсон юм болов уу, чээжээ дааж өндийлөө. Чийдэнгээ тусгаж эргэн тойрноо харлаа. Юу ч алга. Өнөөх шарилжаа зажилмаар санагдаж нэг хэсгийг авч зажиллаа. Дахиад л нойр хүрлээ. Буун дуу, дарь хүхрийн үнэрээр над юу ч дахин халдахгүй гэж итгэвч юмыг яаж мэдэх вэ гэж буугаа дахин сумлаж зэхлээ. Саяхан айж цочих ямар ч юм болоогүй юм шиг гайхалтай сайхан тайвширлаа. Нойр жигтэйхэн их хүрч байна. Өөрийн эрхгүй нүд анилдлаа...

	Бүтэн нэг жил эмнүүлэхэд хийгээгүй эмчилгээ бараг үгүй байх. Гэдэс ходоод, нуруу хөлд шарлага хийж байснаас нүүр ингэтлээ шарж байсан гэж үү. Хэдхэн минут шардаг юм байх чинь билээ, яасан уддаг юм бэ? Сувилагч нь нэгтэй очоод далан долоон юм яриад суучихсан байх. Яая даа гэж хий л нүүрээ цааш нааш бултуулж хэвтлээ. Яаж ч бултуулж цааш нааш хараад нэмэргүй улам л төөнөнө. Аргаа бараад сувилагчаа гэж дуудаад сэрлээ. Ямар юмны шарлага байх вэ. Модны чөлөөгөөр үдийн наран яг над дээр туссан байлаа. Гэрээс гараад анх удаа өөрийгөө шоолж инээв. Хүн гэж нэрэлхүү, ичимхий хачин амьтан, эзгүй ойд сувилагчаа гэж учиргүй хашхирч мунгинасныг минь хүн хараагүй байгаа гэсэн мэт эргэн тойрноо харав. Ой модноос өөр юу байх вэ.

	Өндийж суулаа. Хуруу гараа хөдөлгөж ажиллуулж үзлээ. Эв эрүүл юм шиг л байна. Энд тэндээ дарлаж, барилж үзлээ. Гэдэс дотор баахан хөндүүрлэж байна. Толгой хөнгөн сэргэлэн. Тамир тэнхээ ч овоо болж бослоо. Эргэн тойрноо харлаа. Шөнийн явдал зүүд зэрэглээ шиг юм бодогдоно. Шөнө үнэхээр миний хавьд, чоно иржээ. Бэлэн хараа олгойдуулаад зугтсан байлаа. Хоёр чоно байжээ. Нэг нь хөл талд таван метр хэр цогцойн сууж байсан бололтой. Сахлаг ногоо хэвтэж ор гарсан байв. Нөгөө нь толгой талд мөн л тийм зайд сууж байсан бололтой. Тэр хоёр намайг тойрч зам мөр гартал явж энд тэнд сууж байсан байна. Идэх л гэж байж. Гар чийдэнгийн гэрэл хөл талд сууж байсан чоно дээр яг тусахад чоно учиргүй цочиж арзайн ярдаглажээ. Тэр минутад ч буу дуугарч чоно бэлэн хараа хаяж зугтжээ. Сонор соргог байхгүй бол горьгүй нь, махчин араатны зууш болж мэдэх нь. Ер нь энэ хоёр намайг хоёр дахь шөнөөс дагаж отоод байсан байж таарах боллоо. Үнэндээ шөнө бүр ойролцоо өвс ногоо сэрчигнэж юм яваад байх шиг байдаг сан. Өдөр ч надаас бараа салдаггүй байсан байх. Аюул аюул ингэж зэрэг зэрэг нөмөрдөг байж. Эмчилгээгүй өвчинд нэг тамлуулах, унд усаар тасрах, сэтгэлийн зовлонд баригдах дээр махчин араатны аюул нэмэгджээ. Нэгэнт өөрөө зорьсон хойно яах вэ.

	 

	V. Сүх далайтал үхэр амар 

	 

	Ноён Сэрвээ ууланд арван жил ганцаар амьдарсан нэг лам санаанд орлоо. Тэр хүн лам багштайгаа эвдрэлцэж амь насанд нь аюул тулгарахад түүнээс зайлж аглаг ууланд гарсан, яасан гэдэг билээ? Аа тийм, говийнхон зусланд гарахдаа илүү дутуу бараа туруугаа ууланд хадны ангал агуйд хийж орхидог. Түүнээс лам цахиур буу, жаахан дарь олж аваад амьдарч эхэлсэн гэдэг. Тэгэхэд би олон сумтай немец винтовтой. Бас тэр ламыг бодвол утас зүү юм юм над бий. Ламын байсан уул бол говийнх, минийх хангайнх. Ан амьтан, ус түлээгээр дутахгүй. Яагаад ч би илүү боломжтой. Ганцхан энэ өвчин л яаж ноёлох бол? Өвчинд ч ноёлуулахгүйг л бодно доо. Өчигдрийн хүч үзэлцсэн өвсөө үзэв. Тайжийн жинс, хонгор зул гэдэг цэцгийн аль алины их биетэй тун төстэй нэг өвс байна. Хальс нь алтлаг өнгөтэй учир алтан зул гэж би нэр өглөө. Дахиад байна уу? гэж эртэл эрээд байх ч юм алга, эргэн тойрон зөндөө. Энэ ууланд л элбэг байдаг юм байна гэж санаа амрав. Нэг бутыг зулгааж авлаа. Өчигдөр би туйлдан ядарснаас л тэр байж, үндсээрээ амархаан булгардаг өвс байна.

	Жаахан гайгүй дээрээ усанд дөхөхөөр шийдлээ. Ноён уулын орой дээр ар шилд нь ус байдгийг мэднэ. Багадаа Ноён уулыг Баатар бэйлийн хүрээнээс эрхлэн тахидаг байхад нэг гарсан юм. Тэнд л хүрэх гэж яваа билээ. Ноён ууланд хүрэхэд бас л хол байна. Наана нь өвөр нь хад асга болсон нэг сүрхий уул хөндөлсөнө. Шинэ зулгааж авсан алтан зулаасаа жаахан зажиллаа. Нэг ширхэг боорцог идлээ. Дахиад л эвшээлгэж гарлаа. Бас таг унтаж орхижээ. Нүүр рүү хүйтэн юмаар шүршиж байна гэж цочин сэрлээ. Аль хэдийн наран жаргажээ. Би үүргэвчээ налсан хэвээр суугаагаараа унтаж орхиж. Бороо дусалж байв. Баярласныг хэлэх үг алга. Бушуухан босож жижиг тогоо, аяга, цув гээд л ус тогтох бүхнийг тослоо. Бороо орлоо. Амаа ангайж алгаа тосож шилмүүс, өвсний ус шимж амны цангаа овоо гарлаа. Бороо зүсрэх нь сав суулга минь усаар дүүрлээ. Илүүг нь резин дашмагтаа хийж аваад цай чанаж уулаа. Овоо юм идлээ. Их өлсөөд тэр юм уу бүү мэд, горойж тээглээд байдаг мэдэгдсэнгүй. Харин гол, гол ч гэж дээ, улаан хоолой, ходоодны хавьд хөндүүр байна. Цай шиг ийм амттай ундаа энэ ертөнцөд үгүй шиг санагдлаа. Галдаа нэг том дархи хийгээд уутан хөнжилдөө орлоо. Нойр бүр хулжжээ. Энэ дэлхийн хэчнээн олон эрдэмтэн мэргэд амь нас, амьдралаа зориулаад байгаа мөртөө энэ өвчнийг анагаах аргыг яагаад олж чаддаггүй юм бол. Зүрх бөөр сольж суулгахаас эхлээд хүнд хэцүү нарийн ширийн юм хийж чаддаг болж. Бас огторгуйн нислэг, одон орны судлал хүний ухаан гүйцэшгүй юмсыг мэдэж чадаж хийж бүтээж байна. Энэ өвчнийг анагаах арга түүнээс хэцүү юм гэж үү? Аль онцолж үздэггүй юм болов уу? Үгүй ээ тийм байх ёсгүй. Хүний амь насыг аврахыг заавал онцолж үзэх ёстой. Өвчнийг үүсгэгч нь юунд ч хөнөөгдөшгүй дандаа дийлэгч дархан, эрхтэй амьтан байж нийцэхгүй. Түүнийг дийлэх, сөнөөх өөр нэг хүчтэй юм заавал байж таарна. Энэ нь ер ганцхан хүнд л тохиолддог өвчин үү? Мал ахуйд ер нь тусдаг юм болов уу? Тийм мал тийм ракаар өвчилж гэж ер дуулаагүй юм байна. Тэгэхээр ганц л хүнд тусдаг байх нь. Хүний хэрэглэх зүйл адгуус амьтнаас ялгаатай. Тэр ялгаанд байдаг байх нь ээ. Идэж уух, өмсөж эдлэхээс болдог юм уу, бүү мэд. Хоолойнх, уушгиных, элэгнийх, бөөрнийх, ходоодных ер нь ноцохгүй эрхтэн гэж үгүй, шиг байна. Минийх бол ходоод, улаан хоолойнх нь. Манайхан нарийнтах гэдэг. Энэ чинь турж эцэхийн туйлд хүрч яс арьс болж харангалж үхнэ гэсэн үг. Би одоо хорь шахам килограмм туржээ. Яс арьс болох ч бас болоогүй байна. Сүх далайтал үхэр амар гэж нэг өдөр ч гэсэн яах вэ амьд явлаа. Өчигдөр гэртээ байсан бол тэднийгээ яасан их зовоогоо бол? Зорьсондоо хүрч л байна. Өчигдөр өдийд өөрөө өөрийгөө хорлох гэж бачимдан байсан шүү дээ. Мөн ч мунхаг юм хийх шахжээ. Даанч чадал зүрх хоёр дутсан юм. Тэгээгүй минь ч болжээ. Би одоо амьд байна. Амьдарч байна. Үхэл лав энэ довтолгоогоор намайг аваачиж дийлсэнгүй. Бүр эгзэгтэй үеэр довтолж байна шүү. Тэртэй тэргүй цангаж үхэх гэж байхад шүү. Махчин араатныг хань татав шүү дээ. Үхэл чи хэрэв хүн юм бол тун хүний мөсгүй амьтан юм даа. Халтирсан дээр нь дараад авъя гэж л санаж дээ. Чамд тийм ч амар бууж өгөхгүй гэж мэдээрэй гэж өөрөө өөртөө хэлэв. Тэгээд буугаа ойр автал өнөө алтан зул шарилж гарт дайралдав. Олон жилийн өмнө нэг сэтгүүлд Америк тивийн үндсэн хүн ам улаан арьстан гэгдэх индианчуудын тухай уншиж байснаа санав. Тэдний баатрууд тэмцэлдэн дийлсэн хүнийхээ толгойг хэлхээд зүүж явдаг. Тэр толгой зангидсан гарын чинээ жижиг мөртөө төрөлх хэв янзаараа байдаг. Хүний толгойг ийм болгох гэж их хөдөлмөр зардаг юм. Индианчууд өвс ургамал цэцэг навч нэг бүрийн ач тус, хор нөлөөг нарийн чанд ялган мэдэж эмчилгээнд хэрэглэдэг.

	Олон янзын ургамлын ханданд хүний толгойг хийж хэсэг хугацаа өнгөрөхөд тэр толгой төрөлх хэв янзаа алдахгүй агшиж чулуу шиг юм болдог гэнэ. Индианчуудын энэ арга ракийг эмчилж болох байж мэднэ. Индианчууд рак өвчнөөр өвчлөхийг мэддэггүй юм байна. Өөрсдийгөө өвс ургамлын хандаар эмчилж байдаг болохоор тийм өвчин тусдаггүй ч байж мэднэ гэж америкийн хүн эмнэлгийн нэг эрдэмтэн улаан арьстны дунд жил амьдарч ажиглалт хийснээ бичсэн байсан. Тэр эрдэмтэн, индианчуудын хэрэглэдэг өвс ургамал хийх жор найруулгын нарийн ажлыг бүдүүвч төдий мэдлээ. Дараа очихоор тохиролцсон. Тэгэхдээ нарийвчлан мэднэ. Зарим өвс ургамлыг авчирсан. Лабораторийн шинжилгээ хийж байна гэсэн байсан. Лав дахин очиж чадаагүй байх. Очсон ч улаан арьстнууд нууцаа хэлж өгөөгүй байж мэднэ.

	Энэ дэлхийн тоо томшгүй өвс ургамал дотор тэр өвчний эрлэг хүчтэн байхыг хэн үгүй гэх вэ. Бидний өдөр тутам гишгэж дэвслээд байдаг өвс ногоо, цэцэг навч ч тийм ид шидтэй байж мэднэ. Ер нь цэцэг навч бүрийг л түүгээд уугаад, идээд байя гэж алтан зулаасаа нэг мөчир авч зажилж шүүсийг нь залгиж байв. Удалгүй бие тавиад нойр хүрч таг унтаж орхиж...

	Бага үдийн хэрд сэрлээ. Тэнгэр цэлмэжээ. Борооны дараа ойн агаар юутай цэвэр, юутай сайхан. Навч ногоо, шилмүүс давирхайны үнэр хамар цоргино. Алтан зул лав л унтуулах чадалтай ургамал юм гэж мэдлээ. Бие хөнгөрчээ. Аяллаа үргэлжлүүлэхээр шийдлээ. Урт хөх нурууны цаана униартан байгаа Ноён уул өөд мацаж гарлаа. Арван хоёр дахь хоног дээрээ зорьсон газраа хүрлээ. Ноён уулын баруун оргил дээр гарлаа. Энд хүний хөл гишгээгүй уджээ. Олон он жил тахигдсан овооны ч сүр бараа дарагджээ. Овооны оройд хатгасан мод унаж, намирч байдаг өнгө өнгийн хадаг яндар ч үгүй болжээ. Овооны өмнө таван ханатын буурины чинээ талбай дээр майхнаа барилаа. Энд урд овооны лам нар сууж тахилга уншиж, дараа нь бөх барилддаг байж билээ. Овооны архан доор хойш харсан хадан цохионы ёроолоос булаг ундарч байдгийг санаж сэнжтэй аяга, дашмагаа авч очив. Сайхан тунгалаг булаг бургилж байв. Одоо усаар айлтгүй болж санаа амарлаа. Нэг аяга хүйтэн ус залгиллаа. Нэг лааз үхрийн махан шуузаараа шөл хийж уув. Ойрдоо мах идээгүй болоод тэр байх. Хөлс гарч байна. Овоог сэргээлээ. Энэ оргил дээр тав хонолоо. Ноён уул чинь манай улсын нэртэй том уулын нэг. Би чинь одоо далайн төвшнөөс дээш олон зуун метрт гараад байгаа шүү дээ. Яг энэ оргил дээр удаан амьдарч болохгүй. Голдуу дундаасаа дээш үүлэн дотор байдаг уул. Одоо үдийн 12 цаг болж байхад манан арилаагүй байна. Ноён уулыг хэд хэдэн агуйтай гэдэг. Хаана нь байдаг юм бол. Ерөөс ч Ноён уулын тухай домог зөндөө бий. Домог ч домог л доо. Үнэний хувь нь л аль хэр юм бол? Нэг л агуй олох юм сан гэж бодно. Эзэнгүй жижиг арал дээр хаягдсан Робинзон Крузо ч тэр, Ноён сэрвээд амь хоргодож байсан тэр гэлэн гуай ч тэр эхлээд өөрийнхөө толгой хоргодож байгаа газар нутгийнхаа байр байдлыг танилцаж мэдэж авсан байсан. Би ч гэсэн тэгэх нь зүйтэй. Дайзтай сумаа бүсэлж буу хутга, ойр зуурын юмаа авч хөдлөв. Ноён уул энгэр талаараа сийрэг модтой хад асгагүй билээ. Эхлээд оргилын баруун тал Бороогийн амны эхийг мэдэхээр явлаа. Уулын баруун тал энгэр талаасаа онцын ялгаагүй юм байна. Нэлээд доор оржээ. Үхрийн нүд жимс их дайралдана. Энд хүн ирдэггүй юм байна. Жимсний мод бут яаж л ургасан бэ, тэр хэвээрээ. Хүн ирсэн бол хугачиж гишгэлж заавал ул мөрөө үлдээсэн байдаг. Том том хүрэн жимс арсайн бөнжийнө. Хорхой хүргэнэ. Жаал түүж идлээ. Ийм жимсэн дотор ганц жижиг аяга дүүргэх байтугай арвын хувинг ч дүүргэх юухан байх вэ. Хад жимс ч зөндөө. Наран хэвийх үед майхан тийшээ эргэв. Нэг хамар дээр гарч иртэл модны чөлөөнд хоёр гөрөөс бэлчиж байв. Хүн гэдэг махчин, махчиндаа дэндүү махчин амьтан юм. Тэр хоёр гөрөөс хармагц гэнэт шинэ мах идмээр санагдаад явчихлаа. Модоор далдалж ойртлоо. Гөрөөс хааяа чихээ сортолзуулан чимээ чагнаснаа өвс иднэ. Хөөрхий тэр амьтад аюул дэргэд нь ирээд бууны хүйтэн хар ам амин газар нь чиглэж байгааг яахан мэдэх вэ. Би ойртож очоод буудлаа. Нэг нь унаж, нөгөө нь огло үсрэн мод руу орлоо. Тун мэргэн бууджээ. Халуун элгийг нь түүхийгээр нь идлээ. Анхныхаа анг хээр орхихгүйг бодож тун их ядарч майхандаа авчрав. Бие сайдаж муудаж нэлээд хэд хонолоо. Манайхан миний захиаг үзэж яасан их сүйд болцгоогоо бол. Бөөн эрэл сурал болж, чирэгдэл болоо доо. Дулмаагийн минь л бие муудчих бий. Эжий ер нь яаж ч мэдэх хүн. Гэхдээ сэтгэлээ барьж чаддаг хүн шүү дээ. Долоо хоног өнгөрлөө. Цөхрөнгөө бараа биз. Ямар ч гэсэн өнгөрчээ. Өөрийгөө л бодох хэрэг. Айхавтар зузаан хяруу унаж хонолоо. Хүйтрэх нь дээ. Энэ өвчин ч сэрүү орохоор л толгой авдаг юм гэсэн, яаж шүү зовоодог юм бол, махаа ч дуусах нь. Дулаан хувцасны юм юу ч аваагүй. Өдий болтол үхэхгүйгээ яаж мэдэх вэ. Гэрээс гарснаас хойш бие нэг их дордоогүй шиг байна. Тэгэхээр үхтэл лав нэг сарын зай байх нь. Хэзээ үхнэ гэж уруу царайлж суух вэ. Хүн үхэхийг биш, амьдрахыг хүсдэг шүү дээ. Ингээд үлгэн салган амьд байсаар өвөл болгочих ч юм бил үү. Тэгвэл осгож үхэх, өлбөрч үхэх гэж бас нэг сүрхий аюул бий. Ууланд цас унаж хүйтрээд ирэхээр ан амьтан хярд байхаа больж уруудна. Юм юм л бодох хэрэгтэй боллоо. Нэг өдөр Ноён уулын зүүн оргил дээр гарлаа. Зүүн хараа хот тэртээд харагдана. Хэрэхийн өвөр, Билүүтийн адгийн замаар машин давхилдаж тоос босно. Тариа хураалт эхэлжээ. Зүүнтээгүүр Хараа голын эрэг дагаж төмөр зам зурайна. Байсхийгээд галт тэрэг явна. Би хүмүүсээс тийм ч хол биш байгаа ажээ. Зүүн хойноос салхилж ойрхон тракторын дуу гарна. Баянголын адаг, Мэхээртийн давааны аманд өвс хадаж байв. Бухал нуруу харагдана. Хаашаа л харвал ажил хөдөлмөр, өвлийн бэлтгэл, бяцхан эрээн жирх хүртэл үр жимс зууж үүр рүүгээ гүйлдэнэ. Энэ бүхэн Дагва аа, чамаас л бусад нь цөм амьдрахын төлөө зүтгэж байна гэх шиг. Санаа шулуудан бослоо.

	 

	VI. Үхэл дахин довтоллоо

	 

	Ноён уул чоно, баавгай, шилүүс, махчин амьтан элбэгтэй юм. Хаана л бол хаана дайралдана. Эднээс дутахгүй нэг махчинтай болсныг хэн мэдэх вэ. Буга согоо, гөрөөс тун ховор үзэгдэнэ. Энэ олон махчин амьтдын дунд яаж ч амьдрах вэ, идэгдэх нь идэгдээд, зугтах нь зугтчихаа биз. Уулын хормой хавиар гахай байдаг бололтой. Хэрэм тун элбэг юм. Доошлоод ирэхээр үнэг, хярс, мануултай юм байна. Гурван хоног майхандаа очилгүй тэнэж олз омог ч үгүй өлсөж ядраад буцах замдаа орлоо. Ноён уулын хоёр оргилын онь чиглэн явж байгаад нэг агуй оллоо. Ам томтой жижигхэн агуй байна. Сайтар ажиглавал энд хүн байж гал түлж байсан бололтой. Агуйн хана туурга утаа тортог болжээ. Гэхдээ олон жилийн тэртээх юм байна. Ойр хавьд нь ус байсангүй. Тэндээс ус зөөнө гэж ярьшгүй, харин баруун овооны арын булаг ойровтор юм. Удахгүй цас орно. Тэгэхээр цасны усаар хавар хүрнэ. Зун хүртэл амьд байвал майхнаараа усанд ойртож бууна. Агуйн ам том ч мод гишүүгээр битүүлж өвсөөр хучиж болох юм байна. Маргааш нь нүүж ирлээ. Унанги мод түүж Агуйн амыг битүүлж өвсөөр дарлаа. Бургас сүлжин хаалга хийв. Долоо хоноход тун догь оромтой боллоо. Агуй дотроо модон хашлага засаж хуурай хөвдөөр зузааллаа. Дээр нь уутан хөнжлөө тавиад хэвтэж үзлээ. Биед эвтэй яг л зөөлөвчтэй ор шиг ор болжээ. Амьд хүн аргатай, хальсан цувныхаа хоёр ханцуйг юмаар боож ус авчирна. Нэг авчирсан ус долоо хоног хүрч байна. За чи юмаа хийж дуусав уу гэх шиг бие гэнэт муудав. Агуйнхаа хаалгыг хааж хэвтэв. Биеэ гайгүй болохоор хүн бүхнийг мартдаг ажээ. Эмээ уугаагүй олон хоносноо мэдэв. Эмээсээ уув. Яг гурав хоног хэвтэв. Сүүл сүүлдээ өндийх тэнхэлгүй боллоо. Нойр хүрэхгүй бие үргэлж янгинана. Янгинах янгинахдаа яг өрөмдөөд, ухаад байгаа юм шиг янгинана. Нарийнтсан хүн сэрүү орохтой зэрэг л яваад өгдөг гэдэг үнэн бололтой. Одоо цаг нь болжээ. Гэрээс гараад хоёр сар боллоо. Өдийд нийтийн шуугиан намжиж ганцхан гэр бүл, үр хүүхэд минь дурсан санаж ярьж байгаа. Эсэн бусын дэмий цуу яриа л дэгдэж Дулмаагийн минь үйлийг үзэх бий гэж зовно. Элдэв зохиомол юм яригдаж Дулмааг минь зовоосон байх бий. Миний Дулмаа юм л дуулбал өөрийгөө юман чинээ бодохгүй хүн шүү гэж бодоод санаа алдав. Бие сарын өмнө өвдсөн шигээ өвдөж байна. Өвдөхгүй болгоод өгвөл нэг эрхтнийг минь тасдаад хаясан ч хамаагүй санагдана. Алтан зулын ханднаас бусад эм, өвс ногооны ханд цөмийг ууж гүйцлээ.

	Алтан зулын ханднаасаа уулаа. Арван минутын дараа бүх биеийн хүйтэн хөлс гарч өвчин намжиж нойр хүрч эхэллээ. Нэг сэрэхэд маргаашийн үд болсон нэг үеэ бодвол бие хөнгөрсөн байв. Алтан зул ид шидтэй өвс юм гэж итгэв. Уухтай зэрэг унтуулчихдаг болохоор нь муу зан сургачихна гээд сүүлийн нэг сар уугаагүй юм. Одоо үдэш л ууж байя гэж шийдлээ. Гурван үдэш дараалан ууж нам унтаад 4 дэх өдөртөө бослоо. Бие хэвийн байдалдаа оржээ. Цас ороогүй дээр алтан зул түүж авахгүй бол тун жаахан үлдсэн байв.

	Дайралдсан өвс ногоо бүрийг атга атгаар түүж хусны үйсэн дээр нэрийг нь бичнэ. Нэрийг нь ч гэж дээ арваас илүү өвсний нэр мэддэггүй байжээ. Тэр өвсний хэлбэр дүрс, өнгө байдлаас нарийн шилбэт, сарлагийн сүүл, буурцагт хөх гэж дураараа нэрлэнэ. Байгаль юутай баян бэ? Таван зуугаад янзын өвс цэцэг түүж. Алтан зул гэж нэрлэсэн тэр өвс Ноён ууландаа ургадаггүй юм шиг байна. Бүтэн долоо хоног эрээд цөхрөнгөө барлаа. Найм дахь өдрөө аюул аюул давхцаж амьдрал үхэл хоёр ширүүн тулалдаж хоноглосон тэр газраа очихоор гарлаа. Бүтэн хагас өдөр явж байж тэр газраа арай гэж оллоо. Хоёрхон бут алтан зул байна. Түүнийг нэгд нэгэнгүй түүж авлаа. Одоо үхэх тухай бодохоос амьдрах тухай бодох нь илүү болжээ. Айл болно гэхээр юм юм хэрэгтэй. Амь зууна гэхээр арга чарга хэрэгтэй боллоо. Хуурай мод гишүү байсан ч гэр тийш зөөнө. Анхны цас орж ууланд хүйтэрч эхэллээ. Би гэрээс зайлан явахдаа амьдарна гэхээс үхнэ гэдэг нь илүү байсан болохоор их алдаа хийжээ. Чүдэнз дуусах нь, хуурайгаараа хэт хийж үзлээ. Цахиурын чулуу олдсонгүй. Өөхөн цагаанаар цахиур хийж болох нь. Бамбайн толгой, гичгэнэ, уул өвс түүж уул бэлтгэлээ. Гадагш явахдаа галаа манана. Хувцас хэцүүдлээ. Одоо ууланд мах муудахааргүй болов. Өвлийнхөө идшийг бэлтгэх цаг болжээ. Албан газрууд анд гарсан бололтой. Уулын хяраар буга согоо үзэгдэх боллоо. Тэд их л догшин болжээ. Бороо, Бор нуурын зүгээс зүүн тийш их гүйнэ. Баруун урд талаар бөөн анчин гарсан юмаа даа. Ноён уулын орой хүртэл буга согоотой хөөцөлдөх тийм зоригтой, тэсвэртэй анчин үгүй биз гэж бодовч болгоомжтой явна. Хоёр овооны ониор давж өнгийтөл сүрэг буга идээшилж байв. Гэрт минь овоо ойр юм гэж томыг шилж нэгийг унагалаа. Цочсон буга ухасхийв. Дахин нэгийг унагав. Одоо илүү хэрэггүй, хүйтрүүлж байж нэг бодон унагаж авбал гүйцэх нь тэр. Харин хэдэн чоно үнэг агнаж дулаан хувцас хийж өвлийг давахаас...

	Хоёр бугаа янзалж гэр рүүгээ зөөж арав хоног зогсоо чөлөөгүй ажиллалаа.

	Бие овоо л байна. Турж эцсэн юм мэдэгдэхгүй байна. Хоол унданд ч зүгээр л байна. Биеийнхээ танагтай дээр дахиад анд явлаа. Яагаад ч юм бэ чоно ховорджээ. Долоо хоног хэдэн уул дамжиж явж нэг чоно, хоёр үнэгтэй буцаж ирлээ. Арьс элдэх ажилд орлоо. Робинзон Крузог уншиж, Ноён сэврээгийн ламаар амьдралыг нь яриулсан болохоор мэдэхгүй чадахгүй юм ховор тохиолдоно. 

	Бугын арьсаар гутал ч биш дэгтий ч биш осолгүй хөлд углах нэг юм оёлоо. Оёх ч гэж дээ ширийг ширээр нь үдлээ. Харин чонын арьсаар хэн ч голохгүй оймс хийж давхарлан өмсөв. Ганцхан гэм нь бугын түүхий ширээр хийж хатаасан тэр гутлаа өмсөхөөр босвол сууж чаддаггүй, суувал босож чаддаггүй болчихдог нь хэцүү. Чонын арьсаар хантааз оёж даавуу цуваа давхар өмслөө. Одоо малгай л байна. Үнэг чоно хольж байж лоовууз юүдэнгийн аль алиныг төлөөлж болох малгай хийж өмслөө. Өмд л яаж ч болсонгүй. Энэ бүхнийг бэлэн болгоход сар илүү хугацаа оров.

	11 сар дундаа орлоо. Нэг бодон гахай унагаж өөх тостой залгаж авахаар Ноён уулын бэл рүү уруудав. Ойн цас зарим газар салтаа тулна. Уулын тагт ан амьтан үл үзэгдэнэ. Шинэхэн цасан дээр дув дугариг мөр байна. Шүлүүсний мөр байна. Саяхан явж дээ. Модон дээр гарчхаад дээрээс үсэрч магадгүй. Болгоомжтой явж байв. Их доор орж иржээ. Модны чөлөөнд гарч иртэл нэг саарал амьтан нарийн судаг дээгүүр нэг цаашаа нэг наашаа харайж харагдав. Багавтар чоно байна. Яаж байгааг хэсэг зуур ажиглалаа. Судаг дотор бас нэг саарал амьтан дөрвөн хөлөө дээш харуулан эрх хав шиг хэвтэж нөгөөгөө харайхаар хөлөө сарвагануулна. Чоно бас ингэж тоглодог байх нь ээ. Хөндийн хөх чи одоохон тоглохоо, нүгэл үйлдэхээ болино гэж буугаа шагайтал өнөө хоёр зууралдаад авлаа. Болбол ташраар нь буудахаар газар сонгож хоёр алхав. Чоно доор нь орчхож. Удалгүй, тэмцэлдэж чадахгүй гулдайн татганаж харагдав. Дээрх нь шилүүс байна. Бүр улангасжээ. Чонын багалзуурыг зуурчхаад нухаад л байна. Чоно бүр хөдлөхөө болилоо. Би шилүүсийг буудлаа. Шилүүс чоноо унасан хэвээр нам боллоо. Ингэж санамсаргүй нэг сумаар чоно, шилүүс хоёртой болов. Овоо л азтай өдөр байна. Чоно ч шилүүснээс зугтахгүй байгаа болохоор хэн хэнээ барьдаг байх нь. Харин хэн урьтсан нь дийлдэг бололтой. Ой модонд яваад байвал энэ мэт элдэв хачин сонин юм бишгүй олонтоо учирч болох нь.

	Хэд хоног явж байж нэг бодон унагаж хагасалж хугасалж байж арай гэж гэртээ авчрав. Өөх тостой ч боллоо. Дэн хийж үдэш гэрэл гэгээтэй байна. Бугын махыг зэрлэг сонгинотой гахайн тосонд хуурч идэх гайхалтай сайхан. Миний хийж иддэг хоолны дээд нь гэж болно. Өвлийн жин хүйтэн өдрүүдэд түлээ дөхүүлэх, цас зөөж хайлах, цэвэр агаарт жаал явахаас өөр гадуур гарах хэрэггүй. Ихэнх өдрийг агуйдаа гал түлж энэ тэрээр оролдон өнгөрөөнө. Чонын орооны цагт хурдан буутай ч гэсэн хээр тэнэх аюултай. Сэврээ ууланд амьдарч байсан ламын бүх хувцас янгирын арьс байсан бол Ноён уулын эзэн миний бараг хувцас чононых боллоо. Бодож бодож казахын нэхий өмд шиг өмд хийлээ. Сүүл сүүлдээ юм оёж сүрхий даджээ. Оёх шидэх хийх юмгүй болоод ирэхээр гэр орон, үр хүүхэд бодогдож сэтгэл шаналгана.

	 

	VII. Урт өдрүүд, уйгагүй хөдөлмөр

	 

	Уулын хяр цас, хүйтэн хоёр хааш ч гаргахгүй болголоо. Өдөр хэдийн богино авч юм хийхгүй зүгээр суухад барагдашгүй урт. Хийе гэхээр юугаа хийх вэ. Тонгорог балиус, аяны жижиг сүхээ ирлэнэ. Дандаа ирлээд байлтай биш, хялгас тавиад үлээхэд тас хяргадаг болжээ. Хоол унд гаргахад сав суулга дутаад гар мухардаад байдаг юм. Зүгээр суухаар тэмээ хариул гэж нэг тэвш хийхээр оролдож гарлаа. Хоёр хоногийн дараа шинэ тэвшээ бугын тарган махаар мялааж тосоллоо. Одоо юу хийх вэ. Мод харганын үндэс, хушаар юм сийлнэ. Тэр гэж цохсон юмгүй зорж эхэлнэ. Заримдаа үдэш болоход ёстой л шүдний чигчлүүргүй үлдэвч гал асаах зомгол бэлдэж авсандаа баярлана. Бие нэг л хачин, лав л эрүүл биш дээ. Өвчтэй гэхэд эрүүл юм шиг, эрүүл гэхэд өвчтэй юм шиг үлгэн салган юм байна. Сар гаруй болоод нэг сүрхий мууддаг байснаа дөчөөд хоноод нэг хөдөлдөг болжээ. Ингэж хөдлөхдөө урьдынтай адил биш арай хөнгөн өнгөрнө. Сүүлчийн удаад өвдсөнөөс хойш дөчин тав хоночхож. Хөдлөх гээд л байна. Бие гайгүй үед би дэмий юм хийж, эзгүй ууланд өөрийгөө цөлжээ. Гэр орондоо, муу эхнэртээ хань болж хэдэн хүүхдээ харж байдаг байж гэж бодно. Бие муудахын үед тэр бодол арилна.

	Бурхангүй газар бумба галзуурна гэж ёстой дураараа дургиж, дунд чөмгөөрөө жиргэж өдөр өнгөрөөнө. Олж цуглуулсан хэдэн зуун өвс ургамал, навч шилмүүсийг буцалгаж хандалж ууна. Зарим нь гашуун, зарим нь аагтай янз янз л байна. Нарсны шилмүүс, нохойн хошууны жимс, мод биед тустай гэж дуулсан. Нээрэн ч үнэн юм шиг байна. Хар модны зодог яг л хүрэн улаан будаг шиг юм болно. Уухад ч эс бусын гаж буруу амт үнэргүй аятайхан. Голдуу цайны оронд ууна. Зодог зузаан тусмаа амттай. Заримдаа хөлс гарч бие тавина. Нэг өдөр бараг хагас метр шахуу зузаан зодог оллоо. Тэр зодог бүр ч гойд амттай. Элдвээр тордовч бие нэг л сайжирч өгөхгүй байна. Дандаа мах идээд ч тэр юм уу хоолонд улам л муудаад байна. Өвчин газар авч байгаа бололтой. Алтан зулын ханд өдөр бүр уувч янзаараа. Цаг оройтож хатсан хойно нь түүж ирсэн алтан зул нойтноосоо хүч муутай болжээ. Нойтон алтан зул уугаад хэдэн минут болов уу, үгүй юү унтуулчихдаг сан. Хатсан алтан зул тэгэхгүй байна. Хэд эвшээлгэж эхэлснээ зүгээр болчихно. Энэ ургамал хатаж гандахаараа ид шидтэй чанараа алддаг юм байна. Тэгэхээр одоо яах вэ? Яах ч арга тасарчээ. Хэмжээг нь жаахан нэмээд үзэхээс...

	Бие муудаж хэд хоног хэвтэрт шахам байв. Хэрэв хажуудаа хүнтэй байсан бол лав өндийх ч үгүй байсан байх. Тэгж лай тусгах юм байхгүй болохоор амьдрахын эрхэнд мөлхөж явж гал түлнэ. Юм бүлээсгэж ууна. Санаснаас энэ удаа өвчин тэгтлээ их хүнд хөдөлсөнгүй. Харин их л тамирдуулжээ. Усан шөлөнд бантан хийж жаахан жаахан ууна. Гурилаа ч дууслаа. Хэд хоноод дахиад л хэвийн боллоо. Гадуур явна. Ойр зуур гөрөөлнө. Ан тун ховор, хааяа ганц нэг шилүүс үзэгдэнэ. Уулын мод цасанд нэвсийтлээ дарагдаж, арын цас улам зузаарчээ. Баруун овооны ар хад асга ихтэй, эгц эгц цохио, гүн жалгатай учир нисэж үхэх гээд ойртох аргагүй. Хэдэн өдөр тийш шилүүс хөөгөөд явж чадалгүй буцаж ирлээ. Ингэж явж явж ирээд цай хоол идэхэд овоо дуртай болсон байна. Амархан ч унтана. Яаж ийгээд байтал цаг яваад л байна. Хүйтний эрч буурчээ. Өвлийг ч нэг юм барах нь. Өдөрт атга чимхээр хороосоор байтал хоол ч бага болж байна. Бор гөрөөсний шинэ шөл уумаар санагдана. Бор гөрөөсний анд явахад энгэр тал барьж уулын бэл рүү буух хэрэг гарна. Явж үзлээ. Цас явуулахгүй нь. Уруу буухад ч болох нь. Ийм их цасанд эргэж гарч ирнэ гэдэг хэцүү, бүр давшгүй даваа. Буцлаа. Юмыг яаж мэдэх вэ гэж ар дундуур жаал бүдэчлээ. Таван ханатай гэрийн чинээ нэг том хадны ёроолоос уур савсалж байна. Нэг ус оллоо. Энэ уулын ар ус булаг элбэгтэй юм. Зүгээр л сонирхож очиж үзлээ. Тоононы чинээ хонхорт булингартай юм шиг шаргалдуухан өнгөтэй ус байна. Энэ ус бусад булгаасаа онцгой, гайхалтай сонин юм. Усан дотор нь жижиг цагаан цэцэг байх юм. Цан хүүрэг болсон цас мөсөн эрэг нь овоогоос овоо гүнзгий юм. Тонгойгоод тонгойгоод усанд хүрэхэд хэцүү. Аягүй л бол халтирч уначих гээд болохгүй байв. Арай нам талаас нь элгээрээ хэвтэж сарвайж үзэв. Гар муухан хүрч байна. Тийм ч хүйтэн биш юм. Сэнжтэй аягаараа утгаж авлаа. Аягатай усан дотор юм гүйлдэж байв. Ажиглаж үзсэн чинь усныхаа өнгө шиг, өнгөтэй том дайвар толгойтой нарийхан шувтан бөгстэй томоос том хар нүдтэй тоо томшгүй хорхой байна. Байгаль гэж сонин юм. Энэ өндөр ууланд байгаа энэ жижигхэн тогтонги ус өвлийн хүйтэнд хөлддөггүйгээр барахгүй, дотор нь цэцэг бас хорхой байдаг. Ёстой сонин хачин үзэгдэл. Нүдээр үзээгүй бол яасан ч үнэмшихгүй шүү. Энэ лав энгийн ус биш рашаан байх гэж бодоод аягатай усаа уучихлаа. Шүд хага ташсангүй. Ам цангаж явсан болоод ч тэр үү тун аятайхан, дахиад уумаар санагдлаа. Дараа дараагаар гурван аяга уучихлаа. Хүйтэн ус уухад гэдэс цэрдийж энэ тэр болдог, тэгсэнгүй. Усны захад сууж усан доторх цэцэг хорхойг сайтар ажиглалаа. Хорхой тоо томшгүй их юм. Миний ходоодонд тоолсон бол зөндөө олон орсон байх.

	Тэгж байсан чинь хэрэг бишдээд явчихлаа. Гэдэс хужигнан дуугарч хэд хэд базалж үзлээ. Улам улам базалж гэдэс дүүрч үлээсэн гүзээ шиг болж тэсэж суух аргагүй боллоо. Нохой нэг бүдрэхээрээ долоо бүдэрнэ гэж, би гэдэг амьтан дандаа үхлээ эрж зовлон хурааж явах юм. Өвчин дээр өвчин нэмлээ шүү. Яг л өнөө цусан суулга шиг өвдөж байна. Гэр тийм ойр биш ганц нэг синтомицин бий юмсан. Халдварт өвчний нян хорхойтой ус бас ийм байдаг байх нь. Тийм л байж таарна. Өвлийн ийм хүйтэнд хөлдөж үхэхгүй амьдраад үржээд байдаг амьтантай ус яагаад ч энгийн ус байж болохгүй. Сүүлийн хэд хоног ингэх л гэж эз нь татаад хөл хөнгөрөөд байжээ гэж бодлоо. Гэдэс улам л дүүрээд байна. Түүнээс цааш юу болсон гэж санана? Санаа амарч бие тавьснаас хойш гэдэс дахиж нэг ч мушгиж базалсангүй, зүв зүгээр болчихлоо. Гэртээ ирлээ. Өвдөхгүй болохоор нь синтомицин ч уусангүй. Гэдэс зөндөө өлсжээ. Өглөө гал дээр хийгээд явсан гахайн тарган хавирга, бугын мах сайхан болчихсон байна. Махны үнэр авахтайгаа зэрэг шүлс гарлаа. Урьд урьдынхаас их идсэнээ мэдлээ. Маргааш өглөө нь учиргүй өлсчихсөн босож ирлээ.

	Хорхойтой ус ууж сандарсан тэр өдрөөс хойш юм л бол өлсөж ёстой л мангас шиг иддэг болчихжээ. Өөрийгөө шинжиж сонжихоо ч мартаж орхижээ. Цагны оосроо нэг нүх сунгах болсон байлаа. Яриагүй таргалаад байна аа. Тольдож гарлаа. Сүүмийсэн зэвхий үхээнц царай минь өөрчлөгджээ. Эрүүл, цус гүйсэн хүрэн бор царай өөдөөс малилзаж байна. Баярлахдаа би эдгэж байна гэж дуу алдав. Өнөө ус, ач тустай рашаан болох нь илт боллоо. Өнжөөд л тийш гүйнэ. Анхандаа дахиад л барьц алдуулах байх гэж айдаг байлаа. Ер тэгсэнгүй. Очих бүрдээ гурван аяга ууж жаал сууна. Хүч тамир нэмэгдэж эцэж турах, амьсгаадаж тамирдахыг бүр мартлаа. Хавар боллоо. Үхэл ойр ойрхон довтолдгоо больжээ. Хоёр сарын турш нэг ч өвдсөнгүй. Амьдрал дийлж үхэл дийлдэж байх шиг санагдана. Биед өвдөж шаналах юмгүй болжээ.

	Ууж идсэн олон янзын өвс ургамал, усны ид шид байж мэднэ. Амьд явахын нэг муу сохор аз байжээ. Үнэхээр тэр гайхал туссан юм бол би ингэж явж байх ёсгүй. Эмч нар буруу онош тавимааргүй л юм даа. Мэс засал хийхэд энэ муу ходоод гэдэс чинь бүр хэнээ алдчихсан, зарим нь нуруу хавиргатайгаа наалдчихсан, мэс заслын аргаар аргалах аргагүй болсон байсан юм гээ биз дээ. Ноднин хавар эмнэлэгт хэвтэж байхад хоёр хүүхэн зэргэлдээ өрөөний тагтан дээр суучхаад л ам мэдэн бурж байсан шүү дээ. Гайхал ч туссан нь үнэн дэг ээ. Харин яагаад зүгээр болчхов. Бүр ч лав эдгээгүй байх. Хэдий болтол яахыг нь л үздэг болж дээ. Өвлийг давчихсан, зуны дэлгэр цагийг юу алзах вэ. Би ер нь амиа авраад олонд ачтай, түмэнд тустай юм нээх зам нээсэн юм биш байгаа? Гайхлыг үүсгэгчийг сөнөөх чадалтай зүйл миний цуглуулсан мянгаад өвс ургамал дотор байж таарлаа. Миний тэр алтан зул гэж нэрлэсэн өвс ч учиртай өвс дөө. Унтуулах, тайвшруулах өвчнийг дарахдаа гарамгай хүчтэй ургамал. Өргөс биетийг юу гэж нэрлэдэг юм бол? Шарх эдгээхдээ ч лут юм байна билээ. Ёстой лүд хүрэхгүй эдгээдэг үнэгэн цагаан эм дээ. Энэ муу хурууны минь шархыг мөн амархан эдгээсэн. шүү. Буурцаг толгойт ч нойр хүргэхгүй болгочихдог өвс байна билээ. Шалгалт дөхүүлээд нойрын халуун болтлоо суудаг оюутнуудад бэлэг болговол яасан их баярлах бол. Ил мэдэгдэж байгаа нь энэ шүү дээ. Мэдэгдэхгүй байгааг алийг тэр гэх вэ. Энэ ус уу, тун учиртай ус болоод явчихлаа шүү. Энэ ус л миний өвчнийг бүр хуу аваад хаячих шиг боллоо. Хожим шинжлэн судлаад ирэхээр түмний тэмүүлэх рашаан гарцаагүй болж таарна даа. Энд ирэхэд зам л айхавтар бартаатай юм. Үнэндээ мориор ирнэ гэхэд явдалтай л газар. Хүмүүс ч яах вэ ачтай тустай л гэж дуулбал мөлхөөд ч болсон ирнэ. Техник хөгжсөн үе, нисдэг тэргээр л ирэх болно биз. Ноён уул ч бэлэнгүй өндөр уул даа. Би ингээд эдгэчихвэл энэ бүхэн нээгдэнэ. Юу байх вэ. Эрдэмтэн мэргэд доор нь л шинжилж судлаад заагаад залаад өгнө гэж бодсоор гэрийн зүг урамтай алхлав. Цагийн юм цагтаа гэж цас мөс өдөр шөнөгүй хайлж амьд байгаль сэргэж эхэллээ. 

	 

	VIII. Сорил, сохор эрэл

	 

	Өөх ч биш, булчирхай ч биш, эрүүл ч биш, өвчтэй ч биш алийн болгон салдаргалах вэ. Эдгэсэн, эдгээгүй, ялгаж мэдье гэж шийдээд өглөөнөөс үдэш хүртэл залгаа залгаагаар уудаг өвс ургамлын ханд, хорхойт рашаанаа цөмийг зэрэг зогсоов. Уулын цас бүрэн хайлж, шавар ус овоо эгшлээ. Уулын ар хормой руу орж халиар түүж ирлээ. Энэ ногоог манайхан даанч ашиглаж сурахгүй юм. Хавар өдийд хот хөдөөгүй сонгино саримсаар тасардаг шүү дээ. Халиар түүнийг төлөөлж чадна. Байгалийн энэ сайхан баялгаа ашиглавал хүн зоны хэрэгцээнд хэчнээн нэмэр болж албан байгууллагад хэчнээн ашиг өгөх вэ. Хавар цаг халиартай хуушуурт дургүй хүн тун цөөхөн. Давслаад авбал бүтэн жил ч хэрэглэж болно. Ямар ч хоолны хавсарга болгон хэрэглэж бодно. Энэ уулын аль ч талын амны эх дан халиар юм байна. Байгаль ч асар баян юм даа. Ганц энэ уул гэхэд дутуу юм юу байна? Нарс, хуш, хус, улиас, харгана, яшил, тэр дундаасаа нарс, хус нь урт шулуун, барилгын арвин баялаг материал, гүзээлзгэнэ, үхрийн нүд, хар хад мойл, өрөл, аньс хаана л бол хаана. Өвс ургамлыг хэлээд яах вэ. Баавгай, чоно, шилүүс, буга, үнэг, хярс, мануул, хүдэр хэрэм, олон янзын шувуудтай юм. Миний үзсэн харсан л энэ. Өөр юу юутай ч юм бэ? Баруун овооны ар гэж хөл тавиагүй онгон газар бий. Өнөөх, Чингисийн хөө хуяг өлгөөтэй мод тэнд найгаж байх юм биш байгаа? Ноён уулыг эрт дээрээс халхын сайчууд орогнодог газар гэдэг. Тэд хаана орогнож байсан юм бол? Миний энэ агуйд ч хүн байх нь байсан юм шиг байна. Баруун овооны ард л юу бол? гэж бодно. Өдөрт л нэг тийш явж заримдаа гэртээ ирж чадахгүй хээр хононо. Үс ноос нь ноолорч турж гуриатсан чоно хааяа үзэгдэнэ. Ан амьтан цөм турж эцжээ. Хааяа нэг бор гөрөөс унагаана. Үнэндээ бор гөрөөс элбэг боловч нэгд сумаа хайрлаж, хоёрдоод ирэхэд идэхгүй сэглэж амьтан сүйтгээд яах вэ гэж гамнаж иднэ. Эм тан уухаа болиод сар илүү боллоо. Бие зүгээр, хоол унданд сайн л байна. Хоёр сар боллоо. Хэвдээ байна. Жаал мах чанаж дашмагтай ус хийж аваад л тэнэж гарна. Долоо хоногоор, хагас сараар гэрээ орхино. Аяллын жижиг майхнаа бариад зарим газар хэд ч хононо. Явах бүр л сонин санхан газар нутаг үзнэ. Шинэ булаг горхитой дайралдана. Өнгө өнгийн цэцэг алаглан,гоц сайхан үнэр ханхална. Далийн ягаан цэцгээр бүтэн ар тэр аяараа ягаарч үнэрийг нь үнэртэж ханашгүй. Түмэн янзын шувуухайн жиргээн дундуур бүдүүн нарийн дуутай хөхөө энд тэндгүй донгодох нь байгалийн яруу тунгалаг найраг хөгжим гэлтэй. Эр хүний жаргал эзгүй хээр гэж үнэхээр сайхан. Ноён уул урилгагүй гийчиндээ ээлтэй л байна. Бие бүр л эрүүлжээд байна. Дагва минь, одоо чи үхэхгүй ээ. Харих юм биш үү? Ёстой өнөөх гэрээ мартсан гэсэр шиг болоо юу? Чи энэ аглаг ууланд юу эрнэ вэ? Хөхөө Намжил шиг ч юм уу, үлгэрийн баатар шиг лусын дагинатай учирч лусын хааны хүргэн болох гэж горьдож, ингэж явна уу? Үлгэр амьдрал хоёр ч өөр шүү дээ. Өвлийн уртыг энэ ууланд ганцаар туулах тийм аятайхан байна уу? Одоо зун шувтарч намар эхэлж байна шүү гэх шиг боллоо. Нээрэн тийм, өнөөдөр чинь 8 дугаар сарын 10 байна. Уржнан намар би яг наймдугаар сарын арван нэгний шөнө гэнэт муудсан, ноднин чинь байз аа тийм, долоодугаар сарын хорин долоонд гэрээс гарсан. Найман сарын эхээр нэг үхэх шахсан, пээ алтан зул түүхгүй бол цаг оройтох нь. Ер нь ч гэрийн зүг гэлдэрнэ байгаа гэж бодно. Наран уулын толгой дээр очиж нэг тэгш газар олж майхнаа барилаа. Цай чанаж уугаад гаднаа сууж байтал сүрэг тагтаа нисэн ирээд том цохио руу орчихлоо. Үүр нь энд байдаг юм байжээ. Сэмхэн ойртож харлаа. Толгой хүрэх төдий газарт жижигхэн нүх байх шиг, бүрий болчхоод сайн мэдэгдсэнгүй. Өглөө өнөө сүрэг тагтаа нисэн гарч ирэхэд дахин очиж үзээд айн цочив. Нарийн гуалин босгон эгнүүлж хийсэн хаалга шиг юм байна. Түүний тогтон тал цөмөрч нүх гарчээ.

	Айх шиг боллоо. Зүрх түг түг түргэн цохино. Энэ хаалганы цаана аймшигт амьтан байгаа юм шиг санагдан. Буундаа түргэн дөхлөө. Буундаа хүрч сумлаж авсны дараа айх жаал намдлаа. Ийш тийш харж чимээ, чагнаж хэсэг суулаа. Шувуу жиргэхээс өөр чимээ анир юу ч алга. Эргэн эргэн харж сэм сэм алхалж хаалганд ойртож очлоо. Яриагүй агуйн амыг тагласан хаалга байна. Хүний гар хүрээгүй олон жил болсон бололтой. Хаалганы мод их өмхөрчээ. Хаалгыг онгойлгох уу болих уу гэж их тээнэгэлзлээ. Нэг л зүрх дутаад байна. Завсраар нь шагайж байтал гэнэт ард юм тас тас гэх шиг боллоо. Аягүй цочлоо. Зогс гэж муухай хашхираад эргэтэл нэг тоншуул хажуугийн модноос нислээ. Хамаг биеийн хөлс гарчхаж. Би гэж Кихот ноён Ламанчи шиг дандаа болохгүй юм руу зүтгэж өөрийгөө зовоож байдаг дон шүглэчхэж. Аягүй бол өнөө л халхын сайн эрүүд нь бүгж байсан юм байгаа биз, больё, бушуу эндээс холдъё гэж майхандаа эргэж ирлээ. Хүйтэн цай ууж хэсэг суулаа. Хаалганы зүг байн байн харна. Хаалганы дэргэдэх өвс ургамал, чулуу хайргыг харахад одоо энд хүн амьтан байгаа ул мөр огт алга. Харин хүний хөл гишгээгүй арав хорь, түүнээс ч олон жил болсон байж мэднэ. Хаалгыг нь дараад ургасан нарс надаас өндөр болжээ. Харин дотор нь юу байх бол? Нэг сайн эрийн хэлхээтэй яс байх юм болов уу? гэж бодон дахин хаалганы дэргэд очиж ажиглалт хийлээ. Хаалга уг нь гадагш онгойдог юм байна. Одоо нэг залуу нарс таглан ургасан учир онгойлгохгүй болгожээ. Хаалгыг нээж орохоос зүрхэшсээр байгаад орой болголоо. Наран жаргах үеэр өнөө хэдэн тагтаа нисэн ирж ороод өглөө нь гараад явчихлаа.

	Гурван өдөр ажиглалт хийлээ. Хэдэн тагтаанаас өөр үзэгдэх юмгүй байна. Хаалгыг нээхээр яг шийдээд оролдож байтал гэнэт ийм нэгэн бодол төрлөө. Энэ ер нь тэгэхээс тэгэх гэж хийсэн хуурамч хаалга байх. Үүгээр орж гардаггүй байх шүү. Энэ залуу нарс зүгээр л энд ургасан биш байж мэднэ. Угаасаа энэ мод энд ургаатай байжээ. Жинхэнэ орж гардаг хаалга нь ондоо талдаа байгаа байх. Хоёр амтай агуй алийг тэр гэх вэ. Гарцаагүй тийм боллоо гэж хиртхийн цочив. Хаалга нээхээ болилоо. Бөөн бодол боллоо.

	 

	IX. Улаан Дамаагийн захиа

	 

	Хожим хойно эргэж харьж мэднэ. Бие ингээд л зүгээр байгаад байвал эзгүй ууланд тэнэж бие оторлоод яах вэ. Муу Дулмаадаа хань, бараа болж хэдэн хүүхдийнхээ элгийг дэвтээж, түмэн олондоо тал тоосго, тахир хадаас нэмэрлэхийг бодно. Тэгэхэд би нэг тийм хачин юм үзсэн, айгаад орж чадаагүй гэх үү? Ямар ч гэсэн энэ хаалганы цаана юу байгааг мэдэж байж буцна гэж агуйн өөр амыг эрэхээр явлаа. Уулын энэ хэсгийг эзэлсэн хадан хясаа байна. Хясааны ёроол явахын аргагүй битүү ширэнгэ юм. Зарим газар мөнх цас мөс, хад асга миний зам хорино. Дээш харахад хясааны орой үл үзэгдэнэ. Ялихгүй юман дээр дөнгөж ядан тогтож байгаа юм шиг үхэр чулууд сүртэй гэгч дэнжийлцэнэ. Ийм чулууны доогуур гарахдаа яарч сандарч хувцас хунар, нүүр амаа харгана бургасанд уруулна. Хоёр өдөрт хувцас бүр ноорчихлоо. Хясааг дээгүүр доогуургүй бүтэн нэг тойрлоо. Нүх, сүв, үүд хаалга олсонгүй. Нарийн шургаагаар зугуухан хөшин байж хаалгыг завсар гаргалаа. Юм бүрэг үзэгдэнэ. Нэг гартаа буугаа, нөгөө гартаа гар чийдэнгээ барьж орлоо. Хаа хаанаасаа бив битүү ийм газар юу л байв гэж бодовч нэг л эвгүй. Гар чийдэнгийн шахуурга шар шар гэж дуугаран их дуу чимээ гаргана. Хоёр гурав алхаад л эргэн тойрноо шалган харна. Агуй өндөр уужим юм. Боржин чулуун элс хөлийн доор нургилна. Нэг газар дөрвөн ханатай гэрийн чинээ хөх саарал овоо байна. Очиж үзлээ. Өнөө сүрэг тагтааны баас байна. Хөх шир үйлдвэрлэхэд олддоггүй зүйл билээ. Цааш хэд алхтал чийдэнгийн гэрэлд дүнзэн байшин шиг юм үзэгдлээ. Цочин зогслоо. Чимээ чагналаа, зүрх түг түг цохилно. Дахин гэрэл тусгалаа. Үнэхээр дүнзэн байшин байна. Болгоомжилсоор байшинд улам ойртлоо. Нэгтэй талыг нь агуйн хана тулгаж дүнзээр зааж барьсан жижиг байшин байна. Өнгө зүс нь он жил олныг элээснийг илтгэнэ. Гэсэн ч мод нь өмхөрч ялзарсан тэмдэггүй байна. Цоож цуургагүй жижиг хаалгатай юм. Нар, салхи, хур борооноос агуйн гүн зузаан хана хамгаалж байгаа болохоор наманчилсан дээвэр хийх хэрэггүй байсан бололтой. Тугалын пин шиг хавтгай дээвэртэй юм. Миний агуйг бодвол энэ агуй том, зайтай хуурай, бараг орд харш шиг юм. Тэгэхэд дотор нь бас байшин барьдаг хачин юмаа. Өвөл их хүйтэн байх. Нээрэн ийм том агуйг яаж ч дулаацуулах вэ? Зарим газрын нь өндөр найман метр хүрэхээр юм байна. Зориуд тулгуур болгосон юм шиг боржин чулуун багана байна. Зарим нь нарийн үзүүртэй, зарим нь бүдүүн үзүүртэй мөртөө газарт ялихгүй нарийн юман дээр тулж байх юм.

	Вьетнамчуул америкийн түрэмгийллийн үеэр том том үйлдвэрээ агуйд нүүлгэж ажиллуулж байсан гэдэг. Нээрэн ийм агуйд юуг ч байрлуулж болох юм байна. Уул л тэр аяараа нурахгүй бол айх аюул юу байх вэ. Эргэлзэн жаал зогслоо. Буцлаа. Агуйн хаалгыг хаагаад эргэж ирлээ. Байшин дотор юу байх бол гэж бодно. Хаалгыг нээж гэрэл тусгалаа. Яг л айл байна. Нэг сайн эрийн хэлхээтэй яс байх байх гэж бодсон юм. Тийм юм байхгүй байна. Байшинд орлоо. Ширээн дээр дунд нь хүртэл асаагаад унтраасан лаа байна. Лааг асаалаа. Энд тэндээс юу гараад ирэх бол гэсэн мэт ийш тийш харна. Байшинд ялаа ч алга. Лааны гэрэлд байшин доторх тов тод үзэгдэнэ. Бүдүүвтэр хийцтэй хоёр авдар зэрэгцүүлэн тавьжээ. Нэг авдар дээр нь томоос том суумал бурхан, өмнө нь алтан хажлагатай том мөнгөн цөгц, бурхны хажууд уран сийлбэрчийн сийлсэн морь байна. Нөгөө авдар дээр эгшигт хайрцаг шиг юм байна. Эгшигт хайрцаг мөн байна. Нөгөө хананд намхан ханз, хашлагатай ор, орны хөлөөс жаахан зайтай газар зуух байна. Орны эсрэг талын ханын дагуу зэс дашмаг, мөнгөн хажлагатай савхин хувин, үүдэн талын буланд жижиг төмөр зуух, сүх хөрөө байна. Байшингийн шал мөн л дүнзээр хийж ширмэл ширдэг бараг битүү дэвсжээ. Орчин цагийн сав суулга нэг ч үгүй цөм эртний хийц хэлбэртэй зэс эдлэл байна. Их л гоёмсог айл байжээ. Орны толгойны тэнд явган ширээн дээр дариганга хийцийн мөнгөн аяга байна. Аяганы доор жижиг цаас байна. Цаас нэлээд шарлажээ. «Аягыг авч үзлээ. Бичигтэй юм. Бийрээр бичсэн хуучин бичиг байв. Цаас нь өнгөө алдахдаа бичиг нь бүдгэрчээ. Гэрэлд ойртуулж үзлээ. Уншиж болж байна.

	«Миний гэрийг олж, орж ирсэн зоригт аавын хүү чи гэрт минь эзэн болж хөрөнгө хогшлыг минь өвлөн аваарай. Үүний тулд бурханд минь, зул өргөж над маань уншаарай. Дамаа» гэсэн байв. Би Халхын сайн эрсийн нэг улаан Дамаа гуайн орон байрыг олж иржээ.

	Халх даяар, тэр дундаасаа Баатар бэйлийн хошуу хойд нутгаар улаан Дамаагийн тухай намтар домог их бий. Халхын баяд ноёд улаан Дамаатай уулзах нь битгий хэл нэрийг нь дуулаад айн чичирдэг байжээ. Энэ нутгийнхан дүрсгүй хүүхдийг хадны мангаагаар айлгахаа болиод улаан Дамаа ирлээ гэж номхруулдаг байсан. Манжийн төрийн сүүлчээр тодорч автономит төрийн үед ид нэр цуунд гарч, ардын засгийн үед ч хийдгээ хийсээр яваад 1930-аад оны сүүлчээр хөнөөгдсөн хүн.

	Халхын сайн эрс Торой Банди, сайн Шарав, Ховдын Бор Бандитай мөр зэрэгцэж байсан сайн эр Дамаа мөн л ноёд баядад халдаж хулгайлж байснаас биш, харц ардаас ишиг ч хулгайлж байгаагүй гэж өвгөд эмгэд ярьдаг сан. Улаан Дамаагаас хүн бүр айдаг ч бас хүндэлдэг байсан гэдэг. Гурван төрийн үед арваад баригдаж ямар ч шоронд хорьсон хэзээний оргосон байдаг байжээ. Ноён ууланд л бүгдэг гэж хүмүүс ярилцахаар барахгүй хэд хэдэн удаа эрээд олоогүй юм гэнэ билээ. Ийм газраас тийм хүнийг эрж олно гэдэг харанхуй шөнө хээрээс зүү эрэхтэй адил юм. Идсэн ч чоно, идээгүй ч чоно гэж хаяагаа хадардаг хазаар ногтны хулгайч нар муу нэрийг Дамаад тохож хажуу хавиргаа тонож хулгайлах ч явдал их байжээ. Харин Дамаа Баатар бэйлийн хошуунд сууригнан байсан хятадын баян пүүсийг гэгээн цагаан өдөр улаан дээрэмддэг байжээ.

	Дамаа ер нь авъя л гэвэл ноёд баяд хэний боловч юмыг ирээд л шууд аваад яваад өгдөг учир улаан гэдэг хоч авчээ. Улаан Дамааг голдуу найр хурим дээр согтох үед нь барьж авдаг байжээ. Найр цэнгээнд их дуртай, сайхан дуулж хуалдаг наргианч хүн байсан гэж нэг өвгөн багад минь ярьдаг байж билээ. Нас нь дээр гараад архинд улам дуртай болоо биз. Бас ч даахаа болио биз. 1937 оны өвлийн эхэн сард Хөх билүүтийн тариачин хятадууд дээр үдшийн бүрийгээр очсон гэдэг. Тэгэхдээ энэ бичгийг бичээд мордсон байжээ. Эндээс Хөх билүүт юу байх вэ. Баруун хяр барьж уруудаад доороо л хүрчихнэ. Маймаанууд сайхан хоол хийж өгч архи уулгаж согтоогоод Бүдүүн гэдэг хятад түрүүлж арваад хятад нийлэн тархий нь хага цохиж алжээ гэж бөөн шуугиан дэгдэж билээ. Муу нэртэй луу данстай эр ганц хөөрхий тэр хүний амийг нэхэх хүн хаанаас гарах вэ. Гэсэн ч төрийн хууль түүнийг өмгөөлж хүн алсан тэр гэмт этгээдийг зүгээр өнгөрүүлээгүй билээ. Энэ бүхнийг бодон өөрийн эрхгүй санаа алдав. Дамаа гуай үхэхээ урьдчилж яаж ч мэдэх вэ. Сайн эрс мэргэ төлгөнд мэргэжсэн байдаг. Тэглээ ч гэсэн мэдэж чадахгүй. Ер нь явах бүрдээ ийм захиа үлдээдэг байсан байх. Эр хүн эр хүнийхээ захиаг биелүүлэх хэрэгтэй. Миний шүтлэгтэй шүтлэггүй ямар хамаа байх вэ гэж бодоод маани уншлаа. Үдэш болж байна. Гэдэс ч өлсжээ. Дамаа гуайнхаас гарч өөрийнхөө майханд ирж унтлаа. Маргааш нь ус хүнсээ аваад орлоо. Юм бүхний нь нарийвчлан үзлээ. Юм бүхэн нь нарийн нандин гоё ганган, үнэтэй цэнэтэй эд байна. Халхын сайн эр энэ хэртэй байж таарна гэж бодно. Том ваарт өөхөн тос, морин шилэнд шар тос байна. Нэгд, Дамаа гуайн захиаг бодож, хоёрт, гэрэл гэгээ бодож том мөнгөн цөгцөнд зул хийж өргөв. Илгэн туламтай давс, зузаан цай олж баярлахын ихээр баярлалаа. Нэг авдрыг нь нээлээ. Хувцас гарлаа.

	Зулаг дээрээ угалзтай монгол гутал, торгон савхин гутал, тоногтой эсгий гутал, бөмбөгөн цув, коверкот даавуу өмд цамц, нисэгч малгай, булган тоорцог, тэрлэг, үстэй дээл байна. Зарим нь шинэ, зарим нь өлөн хир суусан төдий юм. Юм бүрийн завсраар хуруу шиг нарийн, үндэс шиг юм хийсэн байх юм. Эд юмс цөм л гучаад оны үед хоршоо дэлгүүрт байсан юмс байв. Хувцасны доор алт мөнгөн эдлэл, шүр сувд, мөнгө төгрөг байна. Хэдийд хэрэглэх гэж, яах гэж энэ бүхнийг цуглуулаа бол. Алт мөнгө үнэт эдлэл болохоор нарийн тооцож дансалмаар санагдлаа. Дамаа гуайн бийр янтайг дэвтээж бүртгэл хийлээ.

	1. Мөнгөн ембүү 12 ширхэг

	2. Эхнэр хүний толгойн хэрэглэл гурав

	3. Алтан бугуйвч хоёр

	4. Алтан бөгж найм

	5. Алтан ээмэг хоёр янз бүгд 6 хос

	6. Монголын анхны мөнгөн төгрөг (нэгт) нэг зуун хорин хоёр

	7. Таягт гэдэг мөнгөн төгрөг таван зуун ширхэг

	8. Толгойт гэдэг мөнгөн төгрөг найман зуун ширхэг

	9. Мөнгөн бугуйвч долоо

	10. Цул алт (шагайн чинээ) нэг ширхэг

	11. Мөнгөн хэт хутга нэг

	12. Мөнгөн соёо цохилуур нэг

	13. Мөнгөн цар нэг

	14. Мөнгөн мандал нэг

	15. Мөнгөн завьяа нэг

	16. Нэг төө урт чулуун соруултай гаанс хоёр

	17. Сөөм урт соруултай гаанс тав

	18. Алтан нуухтай шүрэн толгойтой манан хөөрөг хоёр

	19. Шүрэн толгойтой бусад хөөрөг тав

	20. Том сувд ширхгээр гучин найм

	21. Жижиг сувд хэлхээгээр арав

	92. Нэрийг үл мэдэх чулуун шигтгээ улаан, ногоон арван нэг

	23.Монголын анхны цаасан тэмдэгт төгрөг нэг мянга дөрвөн зуу

	24. Цагаан хааны орос цаасан тэмдэгт гурван мянга тоо ёсоор хадгалав.

	Пийцүү соруултай гаанс нэгийг түр хэрэглэхээр авлаа. Дагва гэж үсэг зураад буцааж хийв. Хувцас хэрэглэлийн зарим нь хөвд дарагдаж нэлээд мууджээ.

	Аагтай давстай цай чанаж уулаа. Гурилыг үзэв. Ууттай гурилд бас л өнөө үндэс гол руу нь хийжээ. Гурил гэмтэж муудсан юм огт мэдэгдсэнгүй. Хорь гучаад оны үед манайхны пүрэвчат гэж нэрлэдэг байсан крупчат гэдэг орос гурил байна. Зуурч туршив. Зүв зүгээр, хоол хийж идлээ. Гурилтай хоол үнэхээр их сонин байв. Тамхи татлаа. Эхлээд толгой эргэж хачин болов.

	Дамаа гуайн орон дээр хэвтлээ. Дантес Монтекрест арал дээр, хөрөнгө өвлөж баяжсан шиг Дагва хүү Ноён ууланд бас ийм бэлэн юман дээр орж ирэх гэж инээд хүрлээ.

	Дамаа гуайн хувцас хунарыг салхи хязуурт гаргаж гүвж савж янзаллаа. Агуйн доторхыг нарийвчлан үзлээ. Морины уяа, модон онгоц байна. Дэргэд нь шуудайтай овьёос байжээ. Овьёосыг оготно зооглож дуусжээ. Агуй намссаар, нарийссаар их явуулна. Цааш босоо явж болохгүй болох газраар нарийн горхи хөндлөн урсаж байв. Босоо явж болохгүй болохоор нь мөлхлөө. Барагцаалбал арваад метр явсны дараа мөлхөөд ч явж болохгүй боллоо. Уг нь агуй чухам хаана хүрч шувтардгийг үзэх гэсэн билээ. Агуйн хана зарим газар их сонин мөсний хөндий шиг. Чулуу зарим газраа боржин ч зарим газраа гантиг, шохойн чулуу юм уу гэмээр. Орой хавиараа хэд хэдэн газар завсар цоорхойтой, түүгээр гэгээ тусна.

	Дамаа гуай энд үе үе, өвөл л голдуу ирж суудаг байсан бололтой. Байраа хятад маягаар халуун ханзтай хийжээ. Их ажилч хүн байжээ. Хөрөөдөөд хагалаад хураасан түлээ нь хүртэл нямбай хүний ажилч гараар хийгдсэнийг илтгэнэ. Хятад хийцийн эгшигт хайрцаг байна. Харамсалтай нь монгол хятад хоёрхон пянзтай юм. Дөмөнг Төмөр дуулж Түдэв хуурдана гэж байна. Тэгээд өдөрт хэд дахин тавьж сонсоно.

	Дамаа гуайн хүнс зууш, эд юм өдий олон жил болоход гэмтэж муудаагүйг гайхаад олохгүй удлаа. Хамаг учир тэр үндсэнд л байх шиг, үндсийг тун сайн үзлээ. Хунчир шиг л байх юм. Ер нь дээр үед хунчирчин гээд бөөн хятадууд арын хөрсийг гахай шиг сэндийлээд байсан санагдана. Хэрэгтэй эд болоод тэр дээ. Арай юм гэмтээдэггүй ид шидтэй өвс биш байгаа гэж бодно. Халхын сайн эр Дамаа гуайн буян дээр хөлбөрч хоёр гэрт сэлгэн гурав дахь намартай золгов. Өвчнөө ч мартаж орхижээ.

	Одоо харихыг бодъё. Бие бүрмөсөн зүгээр болсон байх. Жил зургаан сар болоход нэг ч хөдөлсөнгүй. Хоол нойрт сайн, хүч тамир, ухаан бодол ер нь гажиг согог гэхээр юмгүй болжээ. Сохорсон биш завшлаа гэж Ноён ууланд бүтэн хоёр жил болж их том үзлээ. Дамаа гуайн энэ орд ч гэсэн сонин зүйл. Энэ үнэт баялаг ч нар салхи үзэг. Яг л байсан хэвээр орхино. Харин дансыг нь авах юм. Юмыг яаж мэдэх вэ. Улс амьтантай ирж хүлээлгэж өгтөл миний ижил нэг юм салганаж ирээд ухаад явчих юм билүү гэж бодож явлаа. Өөр сонин хачин юм эрж долоо хоног тэнээд эргэв. Хүнс хоол, чүдэнз тамхи ч юу юугүй дуусав. Дамаа гуайн байшинд хэд хоног амарч хувцас хунараа солиод олж цуглуулсан өвс ургамлаа янзалж эмхэлж аваад доош бууна. Тэгээд хүн хартай уулзаж гэр орноо бараадъя гэж бодсоор агуйн дэргэд ирээд дуу алдан цочив. Миний агуйн хаалганы эсрэг цохион дээр дэнхийж, гарах орох бүр айн хардаг том цохио хад саяын ширүүн бороонд унажээ. Гэрийн чинээ тэр том хад мод бутыг хэмх дараад агуйн үүдийг яг таглажээ. Агуйд би байтугай өнөөх сүрэг тагтаа орж чадахгүй болжээ. Хамаг юм, сум хэрэглэл мөн тэнд үүрд түгжигджээ. Гэсэн ч амьд хүн аргаа олно. Юуны азаар хээр тэнэж явав. Эс тэгсэн бол энд үүрд түгжигдэн Мөнх нойрсох байжээ гэж бодов. Хоёрхон сум, хэдхэн ширхэг чүдэнзийг амь шигээ хайрлах хэрэгтэй болов. Тэгээд агуйг орхив. Их хөдөлмөр гаргаж олж цуглуулсан бүхэн тэнд түгжигдэн гар мухардав.

	 

	X. Аюулд учирсан хүн

	 

	Намар болж өвч дэлхий өнгө зүсээ сольж алтан шаргал гоёл чимгээ зүүжээ. Энэ жил ганц ч самар ургасангүй. Жимс ч ховор үзэгдэнэ. Жимс самар ургаагүй жил баавгай хорхойтдог. Арын улаан шоргоолжны бутыг орвонгоор нь эргүүлээд л явжээ. Баавгай хорхойтжээ. Болгоомжтой явахгүй бол хаана ч тэнэж явж мэднэ. Хээр хонох аюултай байв. Хуучин агуйдаа хүртэл гурван хоног явлаа. Замдаа хоёр удаа хорхойтоон баавгайтай дайралдаж бултан гарлаа. Шүлсээ савируулж нэвсийн харлаад тун аймаар. Замдаа дайралдсан мод бутыг алгадан няц дараад л сүртэй харагдана. Агуйдаа ирж юм эрэв. Цөмийг шинэ агуйд зөөсөн болохоор эрээд хэрэг болох юм олдсонгүй. Хангай дэлхийн өвс ургамал жимс жил болгон зоргоороо ургадаггүй юм байна. Өвс ургамал ноднин уржнан жилийнх шиг өндөр өтгөн өнгө үзэмжтэй биш байна. Миний мэддэг, ноднин намар энд хөлөөр хөшилдөж байсан олон янзын цэцэг навч энэ намар ширхэг ч үзэгдэхгүй байна. Алтан зул нэгийг ч олсонгүй. Өргөст биет гэж миний нэрлэсэн тэр өвс л зайгүй ургажээ. Алтан зулыг биеэр нь авч очсон бол шинжлүүлж ид шидийг нь мэдэх байсан юм. Хойтон намар хүртэл энэ ажил хойшлогдох нь, ганц ч ширхэг үлдээхгүй цөмийг нь хандалчихдаг нь юу вэ, ханд нь Дамаа гуайн агуйд авах аргагүй гэж өөрийгөө зэмлэлээ.

	Явах боллоо. Нэгэн жил толгой хоргодсон агуй гэрээ орхих бас аятайхан санагдахгүй байна. Өөрийн урлан хийсэн тэвш, модон уур, бандан сандал, шургааг ороо эмх цэгцтэй янзалж, агуйнхаа хогийг сайхан цэвэрлэж цэмцийлгэлээ. Хаалгыг нь хааж шигүү мод нэмэн овоолов. Энэ агуйд богино мэт боловч урт хүнд амьдралыг туулсан билээ. Өвчинд тамлуулж ухаантай ухаангүй хэвтэхэд минь нар бороо, салхи шуурга, тэсгэм хүйтэн, зэрлэг араатны довтолгооноос хамгаалж байсан юм. Амьдрахын эрхээр би агуйдаа хийгээгүй юм байхгүй. Арьс шир элдэж, хувцас хунар оёж, мод зорж, сийлж, уйгагүй хөдөлмөрлөсөн. Тэгээд ч тэр үү орхиж явахад сэтгэл нэг л хоргодно. Агуйнхаа үүдэнд хоёр чулуу дэрлүүлж зассан сандал дээр сууж тамхи татлаа. Ирэх жил амралтаа авч Дулмаатайгаа хүүхдүүдтэйгээ энд заавал ирнэ. Тэдэндээ энэ уулын үзэсгэлэнт байгаль өөрийнхөө орон сууцыг үзүүлнэ. Жимс самар түүж амарна. Дулмаа минь уул модонд амрах тун дуртай. Одоо түүнийгээ амраах дуртай газар нь явуулж цэнгүүлэх хэрэгтэй. Агуйгаа уулын хаанаас ч гарсан олно. Юмыг яаж мэдэх вэ гэж урагдсан улаан цамцнаас хэсгийг арч модноос уялаа. Далд орон ортлоо агуйгаа эргэж харсаар явлаа. Зүүн оргилыг арлан аажуухан уруудсаар рашаан дээрээ хоног тааруулж ирлээ. Рашаан нэмэгдсэн, хасагдсан юм алга. Байдгаараа л байж байна. Гурван аяга залгиллаа. Цочин дуу алдаж бослоо. Рашааны эрэг цул могой, энд тэндгүй л явж байна. Могойноос айдаг болохоор санд мэнд зугтлаа. Халуун рашаан л могой ихтэй байдаг гэсэн. Хүйтэн рашаанд бас байдаг юмаа. Уг нь манайхны ярьдгаар номхон бор хоргүй могой байна. Айсаар рашаанаас холдож хонолоо. Уг нь рашааны дэргэд долоо хонож рашаан уухаар очсон билээ. Аймхай хүн гэж мөн өөдгүй шүү. Нэг урт ууганд сэнжтэй аягаа хүлж рашаан утгаж авна. Нэг өдөр аяганд минь могойн зулзага утгагдаж бас нэг их айж билээ. Тэгээд дахин рашаан авч ууж чадахаа больж замдаа орлоо. Үдийн халуун шатаж ойн цоорхойд үдлэхээр суулаа. Дашмагаа нээж цай залгилтал хажууханд хүн муухай хашхирав. Би цочихдоо дашмагтай цайгаа алдлаа. Буугаа шүүрэн авч хашхирсан зүг гүйв. Битүү ширэнгэ гартал аймаар юм харагдлаа. Том гэгчийн хүрэн баавгай цааш харан нэг юм дарчихсан нухаж хэвтэв. Айсан тэвдсэн гэж жигтэйхэн Баавгайн салтаа хооронд хүний гуталтай хөл харагдах шиг боллоо. Бүр ч айж сандарлаа. Яриангүй хүний хөл байна. Яах билээ? Хаанаас нь буудах вэ? гээд шийдэж чадсангүй. Араас нь буудахад баавгай үхэхгүй, дарсан хүнээ бүр барьчихна. Тэр хүн арай үхээгүй байх. Бас ташраар нь буудчихаас болгоомжилно. Ширэнгэн дундуур тойрлоо. Баавгай айх сэрэмжлэх юмгүй дарсан хүнийхээ толгой хавиас нэг юм зулгаана. Нэг зулгаагаад хэсэг болно.

	Би бэлдлээ. Нэг зулгаагаад зуусан юмаа ахиулахад нь улаан хулхаар нь буудлаа. Баавгай нам боллоо. Аажмаар газрын уруу тийш уналаа. Миний зүрх түг түг цохих нь өөрт дуулдаж байна. Буугаа сумлаад бэдэн байв. Баавгай үхжээ. Хүн ч хөдлөхгүй байна. Ойртон очлоо. Харахаас нүд халтирлаа. Нэг сайхан залуу хэвтэж байна. Буу нь хугарчээ. Баавгай залуугийн толгойн арьсыг яг шилний хонхроос нь зулгааж хуулсаар зулайд нь хүргэжээ. Хүний арьс тасардаггүй бололтой. Баавгай хумхиж аваад л хуулаад байж. Залуу, ангийн том хутгаа сугалж баавгайн зүрх өөд дүрж амжжээ. Гэсэн ч зүрхэнд нь хүргэж чадсангүй. Залуугийн хувцас хунар тэр аяараа цус болсон нь баавгайн цус байжээ. Гарыг нь барьж, чагнаж үзлээ. Зүрх нь цохилж байна. Баярлалаа. Гар хөлийг нь ажиллуулж амьсгалуулах гэж оролдлоо. Дугтарлаа. Залуу сэхлээ.

	— Битгий ай, би хүн байна. Баавгай алагдсан. Их өвдөж байна уу? гэхэд залуу дахин ухаан алдчихлаа. Би үүргэвчээ авчрав. Залуу сэхээгүй байна. Арай гэж сэхээлээ. Хүйтэн юм уулгалаа. Залуу айх нь гайгүй болжээ. Толгойн хуулсан хуйх өвдөж эхлэв бололтой. Ярвайж шархаа барих гэж сарвалзав.

	— Гар битгий хүр. Бохирдчихно. Одоохон наад шархыг чинь янзлаад боочихъё.

	— Өвдөөд тэсэхгүй нь, яачихаа вэ?

	— Гайгүй ээ. Жаахан шалбарчхаж. Би юмаа задлаад нэг эм олоодохъё гэхэд залуу урвалдан ярвалдан шүд зуун тэсэж ядан байна. Би өргөс биетийн хандаа олж залуугийн шарханд түрхтэл

	— Ёо, ёо, яасан айхавтар хорсох юм бэ. Тэсэхгүй нь. Иод уу? гэв.

	— Тийм, иод ингэхгүй бол халдвар орчихно гээд салбайж байгаа арьсыг нь нөмөргөв. Эвгүй болбол нэг насаараа сорвитой явна гэж бодоод их л янзалж нямбайлж наав. Энд тэнд нь урагдаж тасарч, зарим газар хүрэхгүй болжээ. Дамаа гуайн нэг пансан цамцыг гэртээ харихдаа өмсөнө гэж авснаа санаж түүнээ урж боов. Залуу дуу тавьсан хэвээр

	— Ах аа, тэсэхгүй нь, намайг зүгээр буудчих. Горьгүй нь гэж хашхична...

	— Тэс тэс. Одоо ингээд намдана. Энэ зэргийн шалбархайг даахгүй юун цадиггүй юм ярьдаг юм бэ гэж зандрав.

	Хөнжил уутаа дэвсэж залууг хэвтүүлээд яах билээ гэж санаснаа алтан зулын хандны шавхруугаа тасалж уулгав. Залуу ярвайсаар хэвтсэнээ нам унтаж орхив. Би ч гал түлж цай хоол бэлдээд баавгайг өвчиж эхлэв. Туранхай гэдгийн туйл алга аа. Наран жаргахын үед залуу сэрлээ. 

	— За яаж байна? Өвдөж байна уу?

	— Гайгүй байна. Ямар сайхан унтчихаа вэ!

	— Юм уух уу? Юм идэх үү?

	— Юм л уумаар байна. Наадах чинь.юу вэ?

	— Чамтай ноцолдож тоглосон баавгайг өвчөөд арьсыг нь донтитой авъя.

	— Та алсан юм уу?

	— Чи бид хоёр хоёулаа алсан юм гэхэд залуу мушилзан инээв. Бүтэн хоёр жил хүний царай харж, хүний дуу дуулаагүй над хүнтэй ярьж инээж хөхрөх хэчнээн сайхан байсан гэж санана. Уржнан өдийд галт тэрэгний үйлчлэгч ууртай бүсгүй вагоны хаалган дээр зогсож уучлаарай ах аа, баяртай ах аа гээд инээмсэглэн явснаас хойш хүний дуу сонсож, хүний инээмсэглэсэн баярт царай хараагүй билээ. Би ч яриад л, инээлгээд л баймаар санагдана. Залуу бид хоёр түүдэг галын дэргэд сууж зөндөө хууч хөөрлөө. Залуу намайг шоронгийн оргодол л гэж бодоод байх шиг. Нэг л айж сэрэмжлээд байх шиг байна. Би залуудаа өөрийн адал явдлыг эхнээс нь ярьж гарлаа.

	— Ноднин зунжин баруун оргилын араар ямар ч зорилгогүй эрэл хийлээ. Тэгсэн чинь нэг хачин юм дайралдлаа гэснээ гэнэт бодолд орж таг боллоо. Хүн гэдэг чинь таньж мэдэж болшгүй тун эмзэг нарийн амьтан. Алт мөнгө эрдэнэс баялаг хүнийг яаж ч хувиргаж чаддаг. Ийм юмнаас болж шударга шулуун зан төрхөө алдаж, алуурчин дээрэмчин болсон удаа тун олон. Тэгэхдээ энэ хүүд Дамаагийн орон байр, эд баялгийг ярьж болохгүй. Хэлээд ч энэ залуу олохгүй. Гэхдээ яаж мэдэх вэ гэж бодож байтал залуу тэсэн ядан хүлээж байснаа тэгээд гэлээ. Би ч хэнэггүй царай гаргаж

	— Тэгээд яах вэ гээд анхны өвөл дайралдсан шилүүс чоно хоёрын учрыг ярив. Залуу ч мэл гайхан итгэлээ. Залуу бид хоёр танилцлаа. Зүүн Хараа хотод ажилладаг, уг нь Хөвсгөлийн хүн гэнэ. Нэрээ Бадраа гэв. Энэ залуу ан гөрөөнд их дуртай. Ой модонд ганцаар явах дуртай юм байжээ. Тэгээд амралтаа аваад жил бүр энд ирж ан хийдэг. Гэрээс гараад арав хонож байна. Гэртээ ганцаар суудаг. Та дайралдаж амь авраагүй бол яасан ч мэдэгдэхгүй өнгөрөх байж дээ. Би хүний ганц хүү юм. Ах минь танд баярлалаа. Та амийг минь аварлаа. Та зориг тэсвэртэй ачтай тустай хүн байна. Би таныг нэг насаар ахаа болголоо. Төрсөн дүү шиг чинь явна гэж хэлэхдээ хоолой нь зангирч нүдний нь нулимс гүйлгэнэв. Миний ч сэтгэл хөдөллөө. Бадрааг үнслээ. Бадраа намайг Дагва гуай гэхээ больж ах аа гэж дуудна. Хүний амьдрал гэж сонин нарийн юм. Хоёр жилийн өмнө сэхэлтгүй өвчинд ороогдоод амьдаараа үхэгсдийн дансанд тавиулчихсан, бачимдаж бухимдахдаа амиа хорлох гэж байсан хүн өнөөдөр эрүүл саруул болчхоод бас хүний амь аварч ийм сайхан дүүтэй болж байдаг. Амьд явбал алтан аягаар ус ууна гэж үнэн юм даа гэж бодно.

	Би Бадраагаа асарч сувилж хэд хонолоо. Бадраагийн шарх хувилж барьсангүй төдхөн эдгэлээ. Энд тэнд нь гялан цалан тогтох нь. Шилэн хүзүүний нь сорви бүр ч арилахгүй нь өргөст биетийн хандаар өдөрт шавшиж долоо хоногийн дараа боолтгүй явах боллоо.

	— Би баавгай хорхойтсоныг мэдсэн. Тун хичээнгүй явж байсан юм. Энэ цоорхойд гарч ирээд буугаа тавиад бие засах гэтэл эндээс баавгай халз гараад ирлээ. Би ч буу руугаа эргэтэл баавгай ухасхийгээд дараад авлаа. Тэгэхэд л хашхирсан байх. Баавгай дарж аваад л шилэн дээрээс минь зулгааж халуу оргиулаад унасан. Амьсгаа давхцаад тун хэцүү болсон. Баавгайг зулгаах бүр шир шир гээд хуураад байсан. Унахад хутга дор орчхож. Арай гэж хутгандаа хүрлээ. Баавгай хуйх зулгаахдаа жаахан өндийж байв. Нэг өндийхөд нь өр өөд нь хатгав. Тэгээд зулгаах бүрд нь ахиулаад байсан санагдана. Ухаан алджээ, гэж Бадраагийн ярих аймаар байлаа. Үнэндээ зоригтой, бас самбаатай анчин, хутганы үзүүр баавгайн зүрхэнд тун ойртсон байсан шүү гэж бодсоноо; 

	— Ангийнхаа арьсыг ав, дурсгал болог гэж баавгайн арьсыг өглөө. Бадраа баярлаж,

	— Хүний арьс хуулах гээд өөрийнхөө арьсыг хуулуулжээ. Хөөрхий, дэвсэнэ дээ гээд инээв.

	Бадраа бид хоёр уулнаас бууж үдшийн бүрийгээр Зүүнхараа хотод ирлээ. Ойн шуугиан хэдий сайхан ч хотын шуугиан, хүний шуугиантай зүйрлэвэл юухан байх вэ. Хүмүүс хажуугаар өнгөрч л байна. Зөрж л байна. Бид хоёр ч алхалсаар. Гарцаагүй үхэлтэй тулаад ялаад явж байгаа улс гэж хүмүүс бид хоёрыг хэрхэн мэдэх билээ.

	 

	XI. Барагдашгүй баяр

	 

	Бадрааг ямар мэдээ авчрах бол гэж сэтгэл догдолно. Хүлээсэн хүнд бүтэн өдөр битгий хэл нэг минут ч гэсэн барагддаггүй урт байдаг юм байна. Зөндөө л удсан санагдана. Цагаа харахад хэдхэн минут л явсан байна. Цаг зогсчихсон юм уу гэхэд явж л байна. Үдшийн бүрэнхий болбол гадагш гарах юмсан. Энд намайг таньдаг хүн цөөнгүй бий. Өртэй хүн зээл дээр өстэй хүн даваан дээр гэж дайралдаж мэднэ. Гэр бүлийнхээ байдлыг мэдэхгүй хэнтэй ч уулзаж болохгүй. Гадагш гарлаа. Харанхуй дагаж галт тэрэгний буудал тийш дөхлөө. Галт тэрэг ирэхэд бас л хоёр цагийн зай байна. Өртөөний хажуугийн цэцэрлэгт жаал суулаа. Шумуул шоглоод болж өгөхгүй. Буудлын тавцан дээр угтах үдэхээр хүмүүс ирсээр байна. Энд тэнд дуу хуур болж хүмүүс хөгжилдөнө. Улаанбаатарын суудлын галт тэрэг ирж зогслоо. Бадраа гарч ирлээ. Би тосон очлоо. Юу гэж хэлэх бол гэхээс сэтгэл түгшинэ.

	— Өө ах уу гэж Бадраа дуу алдаад манайхан цөм сайн байна. Явсан хэрэг бүтсэн. Хариад цөмийг нь ярья гэж санааг минь түр ч болов амраав. Юу юуны өмнө гэр бүлийнхээ мэнд сайн эсэхийг мэдэх гэж сэтгэл яарсан билээ. Бид хоёр гэртээ орлоо. Бадраа их баяртай хөгжөөнтэй байна. Мань хүн хэргээ бүтээжээ гэж би итгэж байлаа. Бадраа цүнхээ уудлах зуураа

	— Зовох юмгүй, цөм санасан ёсоор болсон. Үүнийг Дулмаа эгч над өгсөн юм. Хоёулаа ууна даа гэж нэг шил шарз гаргаж тавив. Манай Дулмаа орсон хүнийг гар хоосон гаргадаггүй хүн. Тэгснээрээ ч манайх дутагдаж гачигдсан юм ер мэдэгддэггүй билээ. Бид хоёр нэг нэг хундага уулаа. Бадраа ярьж эхэллээ.

	— Намайг ороход танайхан цайгаа ууж байв. Энэ Дагва гуайнх мөн үү гэхэд цөм над өөд харцгаалаа. Дулмаа гуай их л тайван байдлаар — Мөн. Наашаа суу л даа. Төмөр, энэ ахдаа сандал тавьж өг гэлээ. Тэд цөм л над өөд ширтэнэ.

	— Дагва гуай гэртээ бий юу? Би уулзах хэрэгтэй юмсан» гэхэд Дулмаа гуай над цай хийж идээ тавьж өгөөд, — «Эзгүй байгаа. Та хаанаас яваа вэ? гэв. Би тулгамдахдаа Архангайгаас гэлээ. Би хэсэг зуур дуугүй сууснаа

	— Мөд ирэхгүй юм болов уу. Уг нь биеэрээ уулзаад явах гэсэн юм гэв. 

	— Мөд ирэхгүй байх.гээд Дулмаа гуай санаа алдлаа. Би Төмөр, Бат хоёрт чихэр өгч,

	— Чамайг Төмөр, чамайг Бат гэдэг, тийм ээ гэхэд хүүхдүүд нэг зэрэг тийм гэлээ.

	— Чи миний нэрийг яаж мэддэг юм бэ? гэж Батыг асуухад

	— Юу, ийм том хүнийг чи гэдэг юм уу. Ах аа гээч гэв.

	— Би хүүхдүүдтэй чи би, энэ тэр гэж яриа хөөрөө болж байхад Дулмаа гуай их анхааралтай чагнаж байгаа харагдлаа.

	— Би танайхыг Архангайд байхад Дагва гуайтай танилцсан юм. Тэгэхэд чи нялх байсан. Аав чинь хол явсан юм уу? гэв. Бат надтай зэрэгцэн сууж асуусан бүгдийг хариулна. 

	— Аав их хол явсан. Тийм ээ, ээж ээ? гэв. Дулмаа гуай юу гэж хариулахаа бодов бололтой. 

	— Тийм ээ гэв. 

	— Би тээр жил Дагва гуайгаас хэдэн төгрөг зээлж аваад өгч чадалгүй өдий хүрлээ. Түүнээ өгөх гэж ирсэн юм гээд мөнгөө тоолж Дулмаа гуайд өглөө.

	— Манайд тийм авцаа өгцөө баймааргүй юмсан. Та өөрөө өгч байгаа болохоор... гээд мөнгийг хайнгадуухан авч тавив. Намайг байж байтал таны их л дотнын найз бололтой Очир гэгч гэргийтэйгээ ирлээ. Тун яриа хүн байна.

	— За баатрууд сайн? гээд хүүхдүүдэд чихэр жимс өглөө.

	— Ямар сонинтой байна? Сураг чимээ байна уу? гэж Дулмаа гуайгаас асуулаа.

	— Сураг чимээ алга аа. Одоо ч өнгөрөө биз дээ гээд Дулмаа гуай уйллаа. Би Дулмаа гуайг хараад өрөвдлөө. Яах учраа олж ядан

	— Юмыг яаж мэдэх вэ гэж ам алдчихлаа. Дулмаа гуай намайг цоо хатгах мэт харлаа. Би Дулмаа гуайн асуух, гайхах, хэлээд өгөөч гэсэн мэт харцнаас далдирч доош харав. Очир эс бусын юм ярина. Яриа хөөрөө ер өрнөж хөгжиж өгсөнгүй. Тэд ч удалгүй явлаа. Хүүхдүүд кино үзэхээр явлаа. Дулмаа гуай шөл хийж өгөөд

	— Миний дүү түрүүнд юу хэлэв ээ? Чи миний муу өвгөнийг мэдээд байх шиг санагдлаа. Эгчдээ ний нуугүй хэлж өгөөч гэв.

	— Би таны уйлахаар сэтгэл зовоод тэгж хэлчихсэн юм. Олигтой эрж сураагүй юм болов уу гэж бодлоо гэв.

	— Эрж суралгүй яах вэ. Хөөрхий минь хаана яаж зовж тарчилж муугаа үзээ бол? Биднийг л зовоохгүй гэж өөрийгөө золионд гаргасан юм. Бидний аз дутахад л тэр. Ядаж нэг жилийн дараа бол аргатай л байжээ. Амьд байгаа гэх найдлага үнэндээ тун бага байна. Надаас өөр горьдож байгаа хүн ч үгүй л дээ гээд санаа алдлаа.

	— Эрүүл саруул болчхоод та бид хоёрыг ярьж суутал ороод ирэх ч юм бил үү. Үхэж үрэгдсэнийг нь нүдээрээ үзээгүй болохоор гэтэл минь

	— Горьдох л юм. Горьдлого тасраагүй байна. Ул мөр нь тун олдохгүй юм. Ангийнхаа хэрэглэлийг бүрэн авч явсан байна билээ. Хангайн энэ олон уулын алинд нь хаана нь байгаа гэж мэдэх вэ. Сайн өдөр бүр л Богд уул, Сэлбийн уулаар жаал тэнэх юм. Би хаана газар хороох вэ дээ. Дэмий л сэтгэлээ хуурч байгаа минь тэр. Өчигдрөөс амралтаа авсан. Нутгаа бараадсан байж мэднэ. Булган аймаг орж жаал сураглаж уул хадаар тэнэхээс... Энэ хоёр хүүхэдгүй сэн бол түүнийхээ хойноос модоор тэнэсээр байгаад гээд уйлахад нь бас өр өвдөж үнэнийг хэлчих шахлаа.

	— Эгч минь битгий уйл. Би танд туслалцъя. Ах амьд мэнд байж мэднэ гэтэл Дулмаа гуай дахин намайг өрөвдөлтэйгөөр харлаа.

	— Та Дагва гуайг яваад ирвэл яах вэ? Айж цочиж сүйд болох уу? гэж шууд асуув. Дулмаа гуайн царай нэг цайж, нэг улайж, нулимс нь бөмбөрлөө. Намайг хүзүүдэн авлаа. Нулимсаа бөмбөрүүлсээр миний нүдийг ширтлээ. Миний ч нулимс гарлаа.

	— Хөөрхий минь, өвгөн минь амьд байна уу? Чи түүнийг минь амьд гэж хэлээд өгөөч гэв.

	— Дагва ах амьд, эрүүл гэж хэлтэл Дулмаа гуай баярлахдаа хэлэх үгээ олж ядаж намайг үнслээ. Би эгчийн нулимсыг арчиж тайвшрууллаа. Дулмаа гуай одоо ингээд явъя. Хөөрхий дээрээ очно гээд таны биеийг асуулаа. Бүр энх эрүүл, яг л хуучин хэвдээ. Тарган цатгалан. Яаж эдгэсний нь өөрөөс нь дуулна биз. Би онгоцны билет аваад өглөө 8 цагт машинтай ирнэ. Та бэлэн бай. Тэгээд хоёулаа Архангай ниснэ гэсэн. Таныг энд байгаа гэвэл заавал цуг ирж таныг сандаргах байх гэж бодсон юм. Цаг юу болж байна? Хоёр болж байна. За ах аа явъя. Суудал ирэх боллоо гэж Бадраа яриагаа дуусгав. Би ч нулимсаа арчиж бослоо. Шөнийн сэрүүн агаар өмнөөс үлээж дотор уужуухан нэг л сайхан. Галт тэргэнд суулаа. Өнөө ууртай бүсгүй инээсээр танимгай угтлаа. Хаашаа л харвал хүний баясгалант царай, тайван мишээлт угтлаа.

	Зөөврийн машин манай байшингийн галын өрөөний цонхны дэргэд очиж зогслоо. Дулмаа минь хоёр хүүтэйгээ зогсож байна. Намайг харлаа. Инээлээ. Дулмаагийнхаа сайхан инээмсэглэлийг дахин харлаа. Энэ инээмсэглэл миний амьдралын мөнхийн зул билээ.

	 


“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын гарчиг :

	 

	Бэлтрэг Дорж

	 

	Сүүлчийн галт тэрэг

	 

	Замын эхэн буюу хүний сайхан сэтгэл

	 

	Улаан гэрийн Юндэн

	 

	Уулын нууц

	 

	Уулын намар

	 

	Анхны шинэ жил

	 

	Хоёр туйл

	 

	Ховор хүн

	 

	Үймээн дунд

	 

	Хүйсийн хөндийд

	 

	Улаан хамбан зодогт буюу тавын даваа

	 

	Монгол домог

	 

	Шинийн гуравны саран

	 


“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын Хэвлэн нийтлэлийн мэдээлэл : 

	 

	МОНГОЛ ТУУЖ

	 

	Редактор : Дамдинсүрэнгийн Алтанхуяг

	Зураач : Д. Болдбаатар

	Уран сайхны редактор : Д. Сандагдорж

	Техник редактор : Д. Норовсамбуу

	Хянагч : Н. Сарантуяа, Т. Энхбаяр, Ц. Нямжав, Д. Чимэгээ, Ж. Сосорбарам, 

	 

	Өрөлтөд 1988-4-8

	Хэвлэлтэд 1988-5-20

	Цаасны хэмжээ 84X108/32.

	Өндөр хэвлэлийн цаас № 1.

	Үсэг: Утга зохиолын.

	Хх 20,5  Хнх 34,44 Тх 

	Хэвлэсэн тоо. 12000 

	ХГ № 326/87. 

	Зах. № 84 

	Үнэ 14 төг 30 мөн

	 

	Улсын Хэвлэлийн Газар. 

	Улаанбаатар—11. Элдэв-Очирын гудамж, 7.

	 

	Д. Сүхбаатарын нэрэмжит Улсын Хэвлэлийн комбинатад хэвлэв.

	Улаанбаатар—46. Шмералийн гудамж. 2

